
MAWU ƑE TAƑOƉAŊUDƆ
SI WODE DZESII

 Akpe na wò, geɖe, nɔviŋutsu. Billy di be magblɔ bena esiae nye
zi gbãtɔ si mele nyagblɔti dzi, le ɣleti etɔ̃ me. Eye wò…Meɖo

ŋku zi gbãtɔ si mena wòzɔ va, ɖi ɖase, hegblɔ be, “Nu gbãtɔ enye
be, mele vɔvɔm̃.” Nye, hã. Le ƒe blaetɔ̃ vɔ atɔ̃ kloe le subɔsubɔdɔ me
la, ke esiae nye ɣeyiɣi diditɔ wu si menɔ adzɔge le nyagbɔti ŋu tso
esime mele subɔsubɔdɔ me. Mehiã gbɔɖeme via ɖe, eyata nye kple
Nɔviŋutsu Mosley, kple nɔvia ɖewo le afisia, míeyi adegbe mɔzɔzɔ
suea ɖe. Eye míedzudzɔ nyuie azɔ. Eye esiae nye takpekpe gbãtɔ nam
tso keke esime me…tso Anyɔnyɔ̃ ƒe ŋkeke gbãtɔ lɔƒo. Ke enye nane…
subɔsubɔdɔ nye nane si wòle be nànɔ anyi kplii.
2 Ke azɔ mebia tso wo si be woatɔ te yagbɔnu ma, alo woakpɔ ɖa
be woate ŋu atɔe te mahã, elabena menya be nusese ɖodɔ. Eye eɖodɔ
ŋutɔ, menya esia, esime amea ɖe nɔ eƒe ɖase la ɖim. Esesẽ nam be
maɖo to wo. Ɖe miete ŋu le nu sem nyuie azɔa? Enyo. Menya be mate
ɖe mikrofoni sia ŋu ɖeƒomevie vaseɖe esime woakpɔ egbɔ.
3 Esia nye gomekpɔkpɔ gã—gãa ɖe nam vavã, eye me—meda
akpe na zimenɔla la vavã, eye na Asitsala Nyanyuie Blibotɔwo ƒe
nutomekpekpe si le Yuma afisia hã, kple na osɔfowo katã. Hadzila
nyuie siawo, siwo nɔ afisia ɣeyiɣi ʋeea ɖe va yi la, medi be maɖo to
wo le—le takpekpea me. Ema nyo vavã. Ɖeko me—menɔ nya biam
se, esime wonɔ ha dzim, bena ɖe Yohanes kpɔma. Ke mexɔ se be
ekpɔm. Ke, ale, mese be miele nyɔnyɔ̃ aɖe wɔm le afisia. Aƒetɔ nayra
mi geɖee, nɔviŋutsu kple nɔvinyɔnu, esi miele subɔsubɔdɔ wɔm. Eye
na xɔñye siwo katã le Phoenix kple teƒe vovovoawo, siwoe…kple
amesiwo tso keke California.
4 Ke medi ko be magblɔ nyaa ɖe kuɖe nutomekpekpewo ŋuti. Esi
meva Pentekostetɔwo gbɔ la, menɔ…mewɔ pentekoste ƒe numetoto,
evɔ nyemenya be Pentekoste hame aɖe li tsã ma o. Menye Baptiste
Dɔgbedela le ɣemaɣi. Mexɔ Gbɔgbɔ Kɔkɔe ƒe nyɔnyrɔ,̃ eye meva kpɔ
bena amea ɖewo hã li siwo xɔ numa ke si mexɔ la dzi se. Eye woawo
xɔe ƒe blaene do ŋgɔ hafi nyea meva xɔe. Eyata ɖeka ko menye, abe
alesi Paulo gblɔe ene, mexɔe se, menye be madi be magblɔe kpe ɖe
eŋu o, gake sigbe “amea ɖe si wodzi le azãgbe la godo.” Gake la…Ewɔ
sigbe nɔvinyewo susu be ɖe metra mɔ, gbɔ aƒe ŋu abe alesi míeyɔnɛ
ene. Gake me—menya be mexɔ nane. Ekema, nye numetoto la sɔ kple

esi woxɔ le afima. Eye nenema medie.
5 Eye, ke esi meva wo dome la, nua ƒe akpa si—si nye gbãa dzi
la, mekpɔ be kloe la woawo hã mã ɖe kɔmahatsɔŋkɔ vovovowo me,
abe nye Baptiste hamea ke ene. Eye wo…Mesusu be ɖeka koe li
woyɔna be Pentekoste, ke evɔe ma. Gake, meva kpɔ bena, wonye
kɔmahatsɔŋkɔ vovovo geɖewo. Eyata, me…wo katã wonye ame
nyuiwo. Menya ame nyuia ɖewo siwo medo go, le nye agbe me kpɔ,
wonɔ hatsotso siawo me. Eye wonye—wonye, tsã ɖe, kɔmahatsɔŋkɔ
vovovowo. Ke nye—nye susue nye bena ele be dzi ɖeka nanɔ mía si,
le Kristo me, eye nyemeɖo kɔmahatsɔŋkɔ aɖeke me kpɔ le wo dome
o. Ɖeko menɔna woƒe domedome, henɔ agbagba dzem be malé asi
na woa kple eve, kple asiwo katã hã, agblɔ be, “Nɔviwo míenye.”
Mímenye…Míate ŋu akpɔ nu suea ɖewo ɖe vovo ame ɖeka, tso
evelia gbɔ. Gake, le esiawo katã godo la, míekpɔtɔ nye nɔviŋutsuwo,
elabena wodzi mí tso Gbɔgbɔ ɖeka me. Míenye Mawu ƒe ƒome.
6 Ekema ne Kristotɔ asitsalawo, Nyanyui Bliboa ƒe Asi Tsalawo,
nutomekpekpe sia, menɔ takpekpe gbãtɔwo me kpakple Nɔviŋutsu
Shakarian. Medze sii hafi woava ɖo ɖoɖowɔha la, alo nuɖoanyi la
anyi. Mesusu be enye nu dzeania ɖe. Eye wònye ʋɔtru si le ʋuʋu
ɖi nam, be mazɔ mɔ ayi dukɔwo katã me kple Nyanyui Bliboa ƒe
Asitsalawo sia.
7 Nusi, ɣeaɖewoɣi, ne miekpɔ osɔfowo ƒe hatsotso aɖe la,
ɣeaɖewoɣi, woɖoa seselelãme suea ɖe ɖe ame hatsotso bubu ŋu,
elabena amea ɖe gblɔ nyaa ɖe. Menye le afisiafi o, gake míekpɔna
esia le nutoa ɖewo me. Eye abe, ne hame ɖeka asi de ge ete la, ekema
evelia meɖo naneke awɔ kplii o.
8 Gake kpakple Nyanyuie Bliboa ƒe Asitsalawo la, enye ʋɔtru
aɖe si le ʋuʋu ɖi nam. Ne woge ɖe eme la, ekema maƒo ƒu
nɔvinyewo katã, eye mía—míate ŋu abɔ ha; ɖewomahĩ kplɔla eve
ate ŋu aɖo seselelãme, alo nane. Esia nye ʋɔtru gãa ɖe si ʋu, eye
mezɔ mɔ le dukɔwo katã me ƒe geɖewo fifia, nɔ nu ƒom le woƒe
nutomekpekpewome.
9 Eye na nye la…Yuma menye du gãa ɖe kaka o, ne nyea mesusui
be elolo wu du si metso hã, Jeffersonville, Indiana hã. Gake medo
go miaƒe zimenɔla le afisia. Le…enɔ…eya kple miaƒe nutomekpekpe
ƒe ame vovovowo. Eye mesusu be gomekpɔkpɔ nyuia ɖe le mia si le
afisia.
10 Ɖeko menɔ anyi ɖe afisia, fiẽ sia, nɔ tame bum henɔ amewo
kpɔm. Minyaa, esusɔ vie gomekpɔkpɔ sia magasu mía si o. Xexeame
Hamewo ƒe Adaŋudeha la le mía xɔ ge ami kpuie. Mesusu be
nye ƒuƒoƒea ƒe akpa gbogbotɔa fiẽ sia tso Pentekosteawo me, kple

Baptistetɔwo, kple—kple Mawu ƒe Hamea, kple amesiwo le Xexeame
Hamewo ƒe Adaŋudeha ma godo. Eye—eye wo, numa tututue ŋue
wowɔ nu le, ke eyae nye nusi Biblia gblɔ be woawɔ. Eye woxlɔ̃ nu mí
kuɖe eŋu, eyata mina míanɔ adzɔge le eŋu. Eye abe alesi wònɔ nu
ƒom fiẽ sia, le hadzidzia me, kuɖe Aƒetɔ ƒe Vava si tu aƒe ŋu, ate ŋu
anye be etu aƒe wu alesi míesusui.
11 Eye mesusu be ne míete ŋu va ƒoƒu ɖe nɔvikadede sia ƒomevi
me la, ewɔa nane na mí, si tea mí ɖe mía nɔewo ŋu tsɔwu. Eye zi
alesi míele tetem ɖe mía nɔewo ŋu la, míele tetem ɖe Mawu hã ŋu,
elabena Yesu gblɔ be, “Zi alesi miewɔe na Vinye sue siawo dometɔ
ɖeka la, Nyee miewɔe na.”
12 Ŋutsuvi suea ɖe le asinye le xɔa me afisia, mesusu nenema,
Joseph. Billy nye nɔ anyi ɖe afisia. Nyɔnuvi eve le asinye nɔ anyi ɖe
megbe afima, kple srɔñyenyɔnu. Azɔ ne amea ɖe kpɔ nane si nye…
ne miedi be mianyo dɔme nam vavã la, Madi boŋ be miawɔe na
vinyewo tsɔwu be miawɔe na nye ŋutɔ. Eye nenema mesenɛ ɖewohĩ,
abe dzila ene, ke Eyamae nye dzilanyenye ƒe dzɔtsoƒe, mesusu be
nenema Mawu hã sena. Ne ele be míe…Míesubɔa Eyama ne míele
mía nɔewo subɔm. Nenemae míesubɔa Mawue.
13 Eye esi míenya be esia nye nyateƒe la, ale mesusu be ɣesiaɣi si
nutomekpekpe sia va do go la, esi wòle tsitre ɖe nyanyuihamewo
dome la…Nufiafia gobi aɖeke meli si Nyanyuie Bliboa ƒe Asitsalawo
xɔ tsi tre nɔ na o. Ɖeko wole tsitre na Nyanyui bliboa. Eye ne amea ɖe
kpɔ nusi to vovo la, esɔ gbe. Esɔ gbe. Míedea ha, alekekee hã. Eyata
mesusu be anye…Ne mele agbe le du sia me afisia la, mexɔe se be,
ne nutemekpekpe sia kpe ta la, ne anɔ bɔbɔe nam le mɔa ɖe nu la,
mayi afima eye mana be amewo katã nayi afima. Ele teƒe, elabena
enye—enye nane si ado ŋusẽ mí katã.
14 Tucson ye mele, eye meɖea gbeƒã le nutomekpekpe ma me,
ɣesiaɣi. Eye le Phoenix, tso keke esime meʋu yi Arizona la, meyina
Phoenix ɣesiaɣi si mɔnukpɔkpɔ su asinye be mazɔ mɔ ayi—ayi
Phoenix, elabena…eye medzea agbagba be makplɔ ame aɖe ɖe asi,
akpe ame aɖe, akplɔ osɔfo bubuwo.

Ke wogblɔna be, “Enyo, enyo, èkpɔa, Nɔviŋutsu Branham,
míele…”
15 Megblɔna be, “Meka nusi mia…Miva míayi ko. Abe xɔ—̃xɔñye
ene la, miva míayi.”
16 Eye miahe wo yi afima hena ɣeyiɣi via ɖe. Ema katã ko wòle be
miawɔ. Eye wova kpɔnɛ be, nɔvikadede ƒe dɔ wua dzi ɖesiaɖe. Eye
nenema wòle be míawɔ nue. Enye nuwuwuɣi ƒe dzesi gãa ɖe. Mawu

nayra nutomekpekpe sia. Ne wòa—wòanɔ anyi vaseɖe esi Aƒetɔ Yesu
nava xɔ mí yi Ŋutikɔkɔe me, eyae nye nye gbedodoɖa.
17 Azɔ, meɖo ŋku nye mɔzɔzɔ gbãtɔ dzi le Yuma. Menɔ Ford-ʋu
Model-T aɖe me si ate ŋu asi du agbadroƒe blaetɔ̃ gaƒoƒo ɖeka. Menɔ
esusum esime menɔ ʋu kum gbɔna egbe. Megakua ɖe Ford-ʋu ŋu
kokoko; ɖeka gale asinye, eye ɖeke meganɔ asinye kpɔ wu eya o.
Gake me…Azɔ, nyemedzrana Ford-ʋu o. Azɔ, menye boblo dom mele
nɛ o. Mikpɔea? Gake meɖo ŋku alesi Ford-ʋu ma…Mia dome nɔvi
geɖe siwo nye hanyetiwo la miaɖo ŋku Model-T xoxoa dzi. Ema nye
Ƒe 1927 me. Ele be nàklẽ ŋku nyuie ne menye nenem o la màkpɔ
Yuma ne èva yina o. Enɔ sue ŋutɔ, eye mieva keketa ŋutɔ. Gake, mɔ
si nu nye Ford-ʋu la te ŋu sia du agbadroƒe blaetɔ̃ gaƒoƒo ɖeka la,
enye agbadroƒe wuiatɔ̃ gaƒoƒo ɖeka le akpa sia, eye wuiatɔ̃ le akpa
sia hã. Eyata, ne ètsɔe ƒo ƒu la, nàkpɔ agbadroƒe blaetɔ̃ gaƒoƒo ɖeka,
kpakple nye ʋemedzedzewo kple bubuawo. Yuma keke ɖedzi.
18 Hame dzeani sia, si ke, míe—míele ʋiʋlim ɖe Xɔse wɔnuku sia ta
ɖo la.
19 Akpe na wò, nɔviŋutsu, ameka ke wɔ esia.
20 Eya hã, tsi ɖedzi, eye míenye akpedalawo ɖe esia ta. Aƒetɔ la
nayra mi katã.
21 Míele mɔ kpɔm be, ne miele afisia, te ɖe eŋu la, le takpekpe siawo
ƒe ɖe me la…Nu—nutome takpekpea ɖe li nam le Phoenix, si me
maɖe gbeƒã le, Kwasiɖagbe si gbɔna. Eye Kwasiɖagbe si akplɔe ɖo
la le Flagstaff. Eye Dzoɖagbe si akplɔe ɖo, blaeve vɔ ɖekɛlia, enye
kplɔɖ̃oɖo le Tucson. Wokpe mi katã.
22 Ke, ne Aƒetɔ lɔ̃ la, medi be maƒo nu le Westward Ho ƒe
Amedzrodzeƒe xɔgã la me, mexɔ se nenema. Zã ka me wòadze egɔme?
[Amea ɖe gblɔ be, “Kwasiɖagbe ɣetrɔ ma, ŋkeke wuiadrelia.”—Tala.]
Kwasiɖagbe ɣetrɔ, wuiadrelia, anye nyanyuikaka subɔsubɔ suea ɖe
ko. Mexɔ se be hadzila siawo anɔ afisia, te ɖe ɣeyiɣi ma ŋu, be
woakpe ɖe mía ŋu. Eye míele afima nɔ ge vaseɖe Kuɖagbe. Mexɔ se
be Kwasiɖagbe ɣetrɔ ye. Ke míewɔe nenema elabena míedi be míatɔ
te hameawo ƒe ɖoɖoa ɖeke o. Ekema, Dzoɖagbe kple Blaɖagbe, eye
emegbe Kuɖagbe míanɔ Ra-…le West-…le Ramada Inn, Ramada Inn.
Eye emegbe Yawoɖagbe la míadze egɔme le Westward Ho. Eyae ma?
23 [Nɔviŋutsua ɖe gblɔ be, “Westward Ho, Kwasiɖagbe, Dzoɖagbe,
Braɖagbe. Emegbe míayi ɖe Ramada Inn, Kuɖagbe, eye míanɔ afima
vaseɖe takpekpegã la.”—Tala.] Takpekpegã la le afima, le Ramada
Inn. Eyata míakpɔ dzidzɔ ŋutɔ be míaxɔ mi ga sia game.
24 Azɔ, hafi míake Agbalẽ sia la, mina míabɔbɔ míaƒe tawo sẽ ko
eye míaƒo nu kple Eŋlɔla.



MAWU ƑE TAƑOƉAŊUDƆ SI WODE DZESII 5
25 Azɔ, esi míebɔbɔ míaƒe tawo ɖoɖe ʋuʋudedi si me Mawu ɖe mí
tsoe la gbɔ, eye, ne Yesu he ɖe megbe la, ele be míagatrɔ yi nenema
ke gbeɖeka. Tso esime meva afisia la, mexɔ gbedeasi aɖe tso ɣedzeƒe,
bena aƒenɔvi si menya nyuie la…Enye ɖetugbui sue aɖe si woyɔna
be Edith Wright. Eyi be yeado go Mawu, ɣetrɔ sia, ga etɔ̃ me. Ele
be míatrɔ ayi. Ne amea ɖe le afisia si di be woaɖo ŋku ye dzi le
gbedodoɖa me la, ɖe nàkɔ wò asiwo ɖe dzi na Mawua. Mawu nayra
wò.
26 Fofo Dziƒoʋĩtɔ, esi míekpɔ ŋudzedze le nɔvikadede dzeani sia ŋu
gbegbe, henɔ hawo dzim, oo, ale gbegbe nye dzi dzɔ dzi esime mese
ha ma, Ɖe Yohanes Kpɔma? Fofo, meka ɖe dzi be mí katã míanɔ afima,
mía dome amesiame. Eye míebɔbɔ míaƒe tawo azɔ ɖe ʋuʋudedi gbɔ,
he—hele gbe dom ɖa be Nàxɔ mía—míaƒe akpedavɔsawo, kple míaƒe
dzimetɔtrɔ, kple míaƒe gbedodoɖa ɖe mía nɔewo ta.
27 Ke azɔ míetrɔ ɖe Wò Nya ŋu, esi nye takpekpea ƒe akpa tɔxɛ
la si wɔ abe ɖe wòle tɔxɛ wu—wu mamlɛawo ene, elabena míenya
le ɣeyiɣi sia me bena míeɖo nya kple amewo, be míakplɔ wo ayi
Nyateƒe aɖe gbɔ, ayi Kristo gbɔ kple ayi Nya la, esi nye Kristo gbɔ. Eye
míele gbe dom ɖa be Nàʋu Nya la na mí. Míe—míesu te o, Aƒetɔ, gake
Wò ya èsu te le nusianu me. Eyata mele gbe dom ɖa be Nàyra míaƒe
agbagbadzedze maɖinuawo, eye na be míate ŋu akpɔ mía ɖokuiwo
dze si fiẽ sia dzro kple míaƒe tsitrenɔƒe le Mawu ƒe Nya la me. Na
wòava me, Fofo. Eye míatsɔ kafukafu ana Wò, elabena míebiae le
Yesu ƒe Ŋkɔ me. Amen.
28 Azɔ, enyo ŋutɔ be mele afisia. Dzesidede ʋeea ɖewo le asinye le
afisia siwo mesusu be matɔ asi wo dzi, minuti ʋeea ɖewo, elabena
nyemesusu be woɖe mɔ na mí be míaxɔ xɔ sia hena ɣeyiɣi didi akpa
fiẽ ɖeka o. Eye ewɔ nam be, ne mele Pentekostetɔwo dome la, mewɔa
blewu akpa ɖeƒomevie, minyae.
29 Meɖo ŋku edzi. Ɖewohĩ, megblɔe na mi kpɔ. Zi gbãtɔ si mekpɔ
Pentekoste osɔfo aɖe la, enye Bub. Robert Daugherty si tso St. Louis.
Meke ɖi be mia dometɔa ɖe nyae. Miekpɔ vianyɔnuvi la ƒe ɖaseɖiɖi
le agbalẽ me. Enye—enye…Nyɔnuvi la kpɔ dɔyɔyɔ le St. Vitus ƒe
ɣeɖuɖu me, ke ɖe wona ta le eŋu. Eye nenemae medo go Pentekostetɔ
gbãtɔwo.
30 Eye, le esia me, meyi ɖaɖo toe wògblɔ mawunya, ke—ke,
míatɔwo, a—ate ŋu agblɔ mawunya loo. Me…Metɔa te kpɔ naneke
gɔ̃ hã o. Eye eɖea gbeƒã vaseɖe esime gbɔgbɔ natsi ƒo nɛ, eye eƒe
mo nabiã hẽ, eye eƒe klowo anɔ ƒoƒom, ke asusɔ vie wòadze anyi
ɖe anyigba. Eye gbɔgbɔ agatrɔ va nɛ, miate ŋu ase eŋkɔ le dua ƒe
nuwuwu ɖaa, kloe, agayi dzi anɔ mawunya gblɔm. Eye mesusu be,
“Míatɔwo, ɖe—ɖeko nye susu mate ŋu atsɔ kabakaba nenema o.”

31 Ele nam be maxɔ ɣeyiɣi ɖeƒomevie ko. Mewɔa blewu ɖeƒomevie,
eye mele tsitsim, hã, mienyae, hele tatam le yiyim, eyata mekpɔ mɔ
be miado dzi atsɔm minuti ʋeea ɖewo.
32 Nu ɖeka li si ŋu kakaɖedzi le, si menya bena mada ƒu o, ke eyae
nye Eƒe Nya la. “Dziƒowo kple anyigba nu ava yi, gake Eƒe Nya la
mada ƒu akpɔ o.” Eyata mina míakee azɔ, ne miaƒe Biblia le mia si,
ke medi be maxlẽ nu le Eme, le Yesaya ƒe Agbalẽ me, Yesaya ta 53
lia. Medi be maxlẽ esia ko be matu ɖe edzi, akpɔ nuxexlẽ aɖe si dzi
matu nye tanya la ɖo, hena ɣeyiɣi aɖe.

Amekae xɔ nya siwo wogblɔ na mí la dzi se?…ameka ŋue
YEHOWA ƒe alɔ ɖe eɖokui fia ɖo?
Elabena edzè abe atilɔ fẽ ene le eŋkume, eye abe ke ƒe dzedzè

tso anyigba ƒuƒu me ene: nɔnɔme kple ɖekadzedze mele eŋu; ne
míaɖe ŋku ɖee o, eye kpɔkpɔme mele eŋu ne eƒe nu nadzro mí
o.
Amegbetɔwo do vloe eye wogbee; ŋutsu kpehiã,…kple amesi

dzi dɔléle le la wònye: wodo vloe, abe amesi ta wotsyɔ nu ŋku
me ɖo la ene; eye míebui ɖe naneke me o.
Ke, eyae tsɔ míaƒe dɔlélewo, eye wòde ta míaƒe vevesesewo

te, evɔ wònye míawo míebui abe amesi, Mawu ƒo, eye wòwɔ
funyafunyae ene hafi.
Ke wode abi eŋu le míaƒe dzidadawo ta, eye wogbãe gudugudu

le míaƒe vodadawo ta: míaƒe ŋutifafa ƒe tohehe le edzi;…eye
eƒe kabiwo wotsɔ yɔ dɔ mí.
Mí katã míetra mɔ abe alẽwo ene; eye amesiame lé eƒe mɔ tsɔ;

ke YEHOWA…na míaƒe vodadawo katã va eyama dzi.
Wowɔ fui, ke ebɔbɔ eɖokui, eye meke nu o: abe alẽ si wokplɔ

yina wuwu ge, kple alẽvi si li kpoo le eƒe fukolawo ŋku me ene
la,…nenema eya hã meke nui o.
Woɖee le xaxa kple ʋɔnudɔdrɔ̃ me: eye eŋɔlimeviwo dometɔ

kae bu eŋuti kpɔ? be woɖee ɖa le agbagbeawo ƒe anyigba dzi:
eye…wowɔ fui le nye dukɔ ƒe dzidadawo ta.
Woɖe yɔdo nɛ ɖe ame vɔɖ̃iwo dome eye esi wòku la enɔ

vodalawo dome; evɔ wònye mesẽ ŋuta o, eye alakpa menɔ eƒe
nu me kpɔ o hafi.
Ke YEHOWA di be yeatsɔ dɔléle agbãe gudugudu; eda vevesese

ɖe edzi: ne ètsɔ eɖokui wɔ fɔɖivɔsae la, akpɔ dzidzimeviwo, eye
anɔ agbe didie, eye YEHOWA ƒe tameɖoɖo adze edzi to eƒe asiwo
dzi.

A—Akpɔ nu kple ŋku woaɖi ƒo nɛ, le eƒe luʋɔ ƒe
agbagbadzedze ta: nye dɔla dzɔdzɔe la atsɔ nunya atso afia na
ame geɖewo; eye wòade ta woƒe vodada te.
Eyata mana gomee ɖe ame geɖewo dome, eye eya kple

kalẽtɔwo amã aboyonu; elabena e…etsɔ eƒe agbe de ku me: eye
wòna wobui kpe ɖe vodalawo ŋu; evɔ wònye ede ta ame geɖewo
ƒe nuvɔw̃o te, eye wòɖe kukuwo ɖe vodalawo ta hafi.

33 Medi ko be magblɔ esia, hena tanya suea ɖe ko. Medi be maɖe
tanya aɖe tso afima, bena: Mawu Ƒe Taƒoɖaŋudɔ Si Wode Dzesii.
34 Azɔ, esia anye nu—nu—nuxexlẽ blibo be woaxlẽ, si me woaɖe
tso be taƒoɖaŋudɔ. Gake ne míelé ŋku ɖe eŋu, abe alesi míasusui ene
la, ema nye nu bubu ɖesiaɖe tsɔwu taƒoɖaŋudɔ aɖe, elabena egblɔ be,
“Míeɖe ŋku ɖa le Eŋu, eye ɖekadzedze mele Eŋu be wòadzro ame o.”
Eye zi geɖe la, nusi míawo míeyɔna be taƒoɖaŋudɔ la, evɔ Mawu ya
maɖo naneke awɔ kplii o. Elabena, amegbetɔ ƒe nunya nye bometsitsi
na Mawu, gake Mawu ƒe bometsitsi dze nunya wu amegbetɔ ƒe nunya.
35 Eye míekpɔ le eme afisia, bena Mawu na mí nane ƒe nɔnɔmetata.
Madze agbagba ahe nɔnɔmetata sia va mía ŋku me, esi menya bena
esia ate ŋu anye zi mlɔetɔ si mía dometɔ aɖewo míado go. Ɖewohĩ
míagakpɔ mía nɔewo abe alesi míele fifia ene la akpɔ gbeɖe o. Eyata
ne míeva ƒo ƒu ɖe tameɖoɖo sia ta la, menye be míakpɔ alo míaɖo
to…
36 Gake míewɔ míaƒe nɔvikadede kple mía nɔewo abe alesi míemã
nuɖuɖu vivi sia fiẽ sia, le kplɔ̃ ŋuti, le míaƒe kodzogbe ŋutilãwo
nyinyi me, ke azɔ míedi be Mawu nanyi míaƒe luʋɔwo kpakple Eƒe
Mana ɣaɣla la. Ke nunɔla mawo siwo gena ɖe kɔkɔeƒe ƒe Kɔkɔeƒe la
ɖeɖeko woɖe mɔ na wo be woaɖu Eƒe Nuɖuɖu la.
37 Eye ne míade dzesi, míaƒe—míaƒe lãmemè, zã sia me la, Nyemexɔ
se be menɔ—kplɔɖ̃oɖo aɖe me kpɔ haɖe, le teƒe siwo katã mewɔ
takpekpewo le, abe zã sia tɔ ene, esi meɖu lãmemè nyuitɔ abe esi
wotsɔ ɖo akɔnye me zã sia ene o. Azɔ, mikpɔea, elabena ele be míaɖu
esia; nenye be míanɔ agbe, ele be nane naku hafi míate ŋu akpɔ gome
le kadede ɣeyiɣi sia me, eye be míado ŋusẽ míaƒe agbewo hã.
38 Menɔ nu ƒom na amea ɖe si nye amagbeɖula, eteƒe medidi o, eye
wògblɔ nam be, “Enyo, nye—nyemewɔ ɖeka kpliwò o.” Enyo, e—
ewɔ sigbe eŋlɔ lèta aɖe nam, hedi be nye kpli ye míado go le adzame.
Ke egblɔ be, “Nɔviŋutsu Branham, mebua wò ɣesiaɣi abe ame kɔkɔe
ene.” Egblɔ be, “Gake esi mese ègblɔ be yeɖu halã kple kokloziwo na
ŋdinuɖuɖu la,” ebe, “ema—ema ɖia nunye.”

39 Enyo, ema la, nyemedi be mada nuklikpe ɖe eƒe mɔ dzi o. Azɔ, mɔ
sia nue wòxɔnɛ sena le. Gake megblɔ be, “Enyo, amegã, ne nyemeɖu
nu o la, nyemanɔ agbe o.”
40 Egblɔ be, “Gake, èkpɔa, ele na wò be nàɖu ha, eye—eye nàwu
koklo.”
41 Megblɔ be, “Amegã, nusi ku la ŋu ko míenɔa agbe ɖo. Nyemetsɔ
le eme na nusi èɖu o. Èɖaɖu amagbewo o. Ne èɖu nu. Èɖu abolo, lu
la ku. Ne èɖu bli la, bli la ku. Ne èɖu ayi la, ayi la ku.”
42 Nusianu si nàɖu la, nàte ŋu anɔ agbe le ŋutilã me ko negbe ɖe
nane ku ale be nàte ŋu anɔ agbe. Azɔ, ɖesiaɖe si nàwɔ la, ne eganye
notsi èno hã, dɔlékuiwo, alo nuka kee la, ke míate ŋu anɔ agbe ko
ɖe nusiwo ku ŋu. Ke ɖeko esia le fiafia ge bena, nenye be míanɔ
kodzogbe ƒe agbe sia la, nu kukuwo ko ŋu míate ŋu anɔe ɖo, ele be
nane naku ale be míate ŋu anɔ agbe Mavɔtɔe. Numae nye Yesu Kristo,
si ke Mawu tsɔ na mí abe fexexeɖeta ene.
43 Ke azɔ, esime medo go Pentekostetɔwo gbã la, Me—meyi ɖe
California, dukɔ si ta ɖe mía tɔ ŋu le afisia, ne ètso tɔ la. Eye menɔ
Los Angeles. Nyemenɔ agbe kpɔ le nyɔnu osɔfo xɔŋkɔ sia ƒe ŋkekewo
me o, Aƒn. Semple…Aimee Semple McPherson. Medo go viaŋutsu,
Rolf, si nye Kristotɔ ɖekakpui nyuia ɖe, eya kple—kple srɔã kple eƒe
ƒome la. Wonye ame lɔãmewo vavã, kpakple Dk. Teaford kple dɔwɔla
geɖewo tso Angelus Gbedoxɔa me. Eye meɖe gbeƒã le Pentekoste ƒe
Yubili, ƒe blaatɔ̃ Yubili le afima, anɔ ƒe aɖewo va yi, ke kakaɖedzitɔe
la míewɔ ɣeyiɣi nyuiwo ŋudɔ.
44 Eyata le bubudede nyɔnu sia si na kpɔɖeŋu nyui abe alesi wòwɔe
ene, hedze agbagba wɔ eƒe ŋutete, he—hetsɔ nusi nɔ eƒe dzi me ɖo
amewo ŋku me la, mede bubu tɔxɛ eŋu heyi eƒe yɔdo gbɔ le Forest
Lawn. Eye esi metsi tre ɖe afima ɖe nye kuku le ta, he—hebɔbɔ ta da
akpe na Mawu ɖe dɔlanyɔnu sue sia ƒe agbe dzebubu la ta, ale habɔbɔ
si li kplim la, osɔfowo ƒe hatsotso la biam bena, ɖe malɔ̃ azɔ mɔ to…
na wo katã ato Forest Lawn ayia. Eye le amekukudzraɖoƒea me afima,
alo ɖesiaɖe si mieyɔa nɛ la, menɔ nutata vovovowo kpɔm, eye mekpɔ
Aƒetɔ la ƒe Fiẽnuɖuɖu, hetɔ te ɖe egbɔ. Mia dometɔ geɖewo miede
dzesii, esime woklẽ kekeli ɖe edzi, Fiẽnuɖuɖu Susɔea la, hese ŋutinya
kuɖe eŋu.
45 Gake nu ɖedzesiwo dometɔ ɖeka si mekpɔ le afima la, enye ne
èto ʋɔtrua nu ge ɖe eme la, mexɔe se be anye ɣedzeƒe gome. Mose
ƒe—ƒe kpetata aɖe le afima, emae nye Mikelangelo ƒe dɔ si ƒota na
eƒe agbe, mexɔe se be eyae nye aɖaŋunukpala si…Ate ŋu anye be
mada vo le ŋutsua yɔyɔ me, gake mexɔe se be esɔ gbe, Mikelangelo,
si—si…aɖaŋunukpala gã si ta nusia, alo, Mose ƒe kpetata aɖe. Eye

esi mɔfiala si—si nɔ mía kplɔm nɔ eme ɖem la, egblɔ be eyae nye
taƒoɖaŋudɔwo kekeake si Mikelangelo wɔ kpɔ la dometɔ ɖeka. Eye
wògblɔ be exɔ eƒe agbe ƒe akpa gãtɔ, enye dɔ sesẽ aɖe.
46 Eye mede dzesii nane, mexɔe se be, eƒe ɖusimeklo ŋue. Kpetata
la dze be ede blibo, eŋuti zrɔ,̃ eye Mose lé kpe si dzi seawo le la ɖe
asi, heɖo ge wuyaa. Ke, ƒã la, enye susu si Mikelangelo ɖe, tso alesi
Mose le la ŋu. Ɖewohĩ mekpɔ eƒe nɔnɔme kpɔ o, gake, le eƒe susu me
la, eta nusi wòsusu be Mose laɖi la.
47 Eye ŋutinyaa yi dzi be, kasia wòwu kpetata la—la nu, hezrɔ̃ eŋuti
nyuie blibotɔe vɔ la, ehe yi megbe be yeakpɔ yeƒe dɔwɔwɔ la. Eye
kasia gbɔgbɔɖeameme la lée, alesi wòɖii gbegbe…Nusi nɔ eƒe susu
me, wòtsɔ eƒe asi wɔe. Eɖii ale gbegbe, kple alesi wòlala ƒe siawo
katã la, gbɔgbɔɖameme la ƒoe ale gbegbe be, exlã nu ɖe eƒe klo hedo
ɣli be, “Ƒo nu!” Eye ale teƒe aɖe kã le—le—le Mose ƒe—afɔ ŋu, le
eƒe klo, afisi Mikelangelo tsɔ eƒe zu ƒo nɛ, elabena gbɔgbɔɖameme nɔ
edzi ale gbegbe.
48 Mikpɔea, nane nɔ eyama me, le gɔmedzedzea me, ale be etae le
susu me alesi wòsusu be Mose ƒe nɔnɔme anɔ. Eye esi wòkpɔ esia ƒe
ɖeɖeɖegofia le eŋku me la, nusi tututu nɔ eƒe susu me, nusi wòsusu
be nenemae Mose ƒe dzedzemee le; eye wòlé ŋutega ma ɖe eɖokui
me ƒe geɖe geɖewo, hafi tsɔ kpetsu gãa ɖe, hekpa kakɛa ɖe le afisia
nɛ eye kakɛa ɖe le afimɛ, hede dzesii daɖi, elabena ele be wòava ɖo
nusi deblibo gbɔ. Eye esi wode blibo le eŋku me la, e—ekpɔ nusi le
eƒe susu me ƒe ɖeɖeɖegofia la. Eyae he gbɔgbɔɖameme ma gbegbe vɛ
nɛ, be wòaƒo kpetata la, hedo ɣli be, “Ƒo nu!” Eƒe kutrikuku ƒe geɖe
la ɖe vi. Ewu eƒe asinudɔwɔwɔ gã la nu.
49 Azɔ míekpɔ esia, eye me—mexɔ gbɔgbɔɖeameme to edzi, elabena
mesusu, vavã bena, dzesi si le eƒe ata ŋu la, eyae wɔe wònye,
taƒoɖaŋudɔ, na nyea. Elabena, ɖeko, ne ɖe wònye nɔnɔmetata bubu
ko, alo nane kuɖe Mose ŋu, nutata aɖe ƒomevi si amea ɖe ɖo ɖe eƒe
susu me. Gake, amesi nɔ dɔ la wɔm la, kpɔ ŋudzedze le eŋu ale gbegbe
be wòxlã nu nɛ. Eye dzesiteƒe si le eŋu lae wɔe aɖaŋudɔ-ƒota na nyea,
elabena eɖe nusi nɔ eƒe susu me la ɖe go fia pɛpɛpɛ kuɖe alesi Mose
anɔ la ŋu.
50 Oo, metɔ te ɖe afima. Ele nam be mazɔ yi adzɔge hena minuti
ʋeea ɖewo, be mabu tame le—le nusi numa nye nɛ la ŋu, kple—kple
nusi wònye na nye hã le ɣemaɣi me. Ale nua va nye susu me, kuɖe
nusia si ŋuti medi be maƒo nu le na mi la ŋu.
51 Mina azɔ be míatrɔ míaƒe susuwo dzo le Mikelangelo dzi, yi
Aɖaŋunukpala gã la, Mawu Ŋusẽkatãtɔ dzi, Amesi, le gɔmedzedzea
me, hafi ŋkekea ɖe alo ŋkeke ƒe fɔŋli aɖe nava nɔ anyi la, hafi atom

aɖe alo mɔlɛkuile aɖe nava nɔ anyi la, Mawu, le Eƒe susu me, ɖo ame,
dzedzeme si anɔ amea si, nusi wòanye, kple nusi dze be wòawɔ. Eye
Wòdi be ame ma nanye Ye Ŋutɔ ƒe akpaa ɖe, “Eyata Ewɔ ame ɖe Ye
Ŋutɔ ƒe nɔnɔme nu, eye Mawu ƒe nɔnɔme nue Wòwɔ ame ɖo,” oo,
esime Mawu, le gɔmedzedzea me, wɔ taƒoɖaŋudɔ gã sia la, nane si
nye Eƒe susuwo ƒe ɖeɖeɖegofia la.
52 Miɖo ŋku dzi, Agbe Mavɔ ƒomevi ɖeka koe li, eye míaƒe…gɔ̃ hã
míaƒe ŋkɔwo kple míaƒe susuwo nɔ Mawu me hafi woɖo xexeame
gɔme anyi. Elabena azɔ Agbe Mavɔ le mía si. Eye be míanye ema la,
ele be míanye Mawu ƒe akpaa ɖe. Eyata ele na mí be míanɔ tututu
abe alesi Eƒe susuwo le ene, elabena Agbe Mavɔ le mía si, eye woɖo
mí ɖi na agbe sia. “Eye woŋlɔ míaƒe ŋkɔwo ɖe Alẽvi la ƒe Agbe Gbalẽ
la me hafi woɖo xexeame gɔme anyi,” alesi Nyaɖeɖefia gblɔe. Azɔ,
esi Mawu ɖo mí ɖe Eƒe susuwo me la, ekema Agbe Mavɔ le mía si,
elabena emegbe Eɖe mí gblɔ, eye míeva dzɔ. Ke nya nye susu si woɖe
ɖe go ko. Mawu ɖo mí, ɖe Eƒe susuwo me, le gɔmedzedzea me.
53 Azɔ, eye esime Wòwɔ Adam, ame gbãtɔ ma, alesi wòde bliboe.
Eɖi Mawu. Mawu, Gbɔgbɔ Kɔkɔe gã la, si tsyɔ akɔ ɖe anyigba dzi,
eye Wò…xeviwo do, ɖewohĩ, kple lãwo, kple nu vovovowo, eye woyi
edzi nɔ tetem ɖe Amesi nɔ akɔ tsyɔm ɖe edzi la ƒe nɔnɔme ŋu. Vaseɖe
esi, mlɔeba la, ƒome aɖe va do si le tututu abe Amesi nɔ akɔ tsyɔm ɖe
edzi ene, Mawu. Mawu wɔ, alo, wowɔ ame ɖe Mawu ƒe nɔnɔme nu.
Emegbe, Etsɔ eyama da ɖe abɔ gã sia me, abe alesi Mikelangelo tsɔ
eƒe agbemedɔ gã la tu tsitre, eye aɖaŋunukpala gãwo katã hã wɔnɛ la,
Mawu tsɔ Eƒe asinudɔwɔwɔ la da ɖe Eden bɔ me, hewɔ kpeɖeŋutɔ nɛ.
Dzidzeme ka—ka—ka wònye na Mawu, ale gbegbe be gɔ̃ hã Edzudzɔ
eɖokui. Ɖeko wòle dzudzɔ me. Eƒe dɔwɔwɔ la wu nu.

Ale ŋutinya wɔnublanui la va dzɔ, dzɔ kuɖe futɔ la ŋu.
54 Azɔ mide dzesii. Medi be mialé nu ɖeka sia ɖe susu me, bena
Mawu na takpɔkpɔ aɖe amesia. Enae…Etu mɔ̃ ƒoxlãe kpakple Eƒe
Nya la, elabena Egblɔ nusi woate ŋu awɔ la na wo, kple nusi womate
ŋu awɔ o.
55 Eye gɔmeɖoɖo ma ke dzi woda mí ɖo egbe, nusi míate ŋu awɔ,
kple nusi míate ŋu awɔ o. Meka alesi gbegbe míenye ame nyuiwo o,
alesi gbegbe míedea sɔleme, alo wɔa esia o la, ele be woagbugbɔ mí
gadzi. Mikpɔea? Ele be wòava me godoo.
56 Eye Mawu gblɔ nusi Adam ate ŋu awɔ kple nusi mate ŋu awɔ o
la nɛ. Edae ɖe Eƒe Nya ƒe megbe.
57 Eye emegbe futɔ la ge ɖe eme, to beble me, heta to Mawu ƒe Nya
ƒe gliawo domee, elabena woʋu ʋɔtru la nɛ, eye wògblẽ nɔnɔmetata
ma, yi nuvɔ̃ me. Ema nye ŋutinya wɔnublanui aɖe.

58 Be woasusu, be ame ma si wowɔ ɖe Eƒe Wɔla ƒe nɔnɔme nu, eye
wotu gli aɖe nɛ be wòanɔ eƒe megbe la, ale be Nya ma mada ƒu akpɔ o.
Eyae—eyae nye Kristotɔ ƒe mɔkpɔkpɔ. Enye eƒe—eƒe akpoxɔnu. Enye
eƒe aʋawɔnu. Enye eƒe agakpe egbe, enye be, anɔ Nya la ƒe megbe;
xɔsetɔ ɖesiaɖe.
59 Azɔ, mele be miadzo le Ema ƒe megbe gbeɖe o. Ne wò, èwɔe la,
èle agbo ʋum na futɔ la, ne wogblɔ be, “Oo, enyo, nàte ŋu awɔ esia
via ɖe, kple ekemɛ via ɖe la.” Mawu di tso gbɔwò be nàmã ɖokuiwò
ɖa tso nusianu si woyɔna be nuvɔ̃ gbɔ. Anɔ aga na Eyama keŋkeŋ,
eye na Eyama ɖeka ko.
60 Tameɖoɖoa ɖe le esi le wò agbe me, na ame ɖeka ɖesiaɖe, ale be
ame bubua ɖeke mele anyigba ƒe ŋku me si ate ŋu axɔ wò teƒe o. Nane
le Mawu si na wò. Ewɔ wò nenema. Ewɔ wò nenema ɖe tameɖoɖo
aɖe ta. Mawu le eɖokui si le Eƒe dɔwɔwɔ me. Eya gɔ̃ hã…Nuawo to
vovo. Míeto vovo, tso mía nɔewo gbɔ.
61 Míede dzesi esia le lãwo ƒe agbe me. Míekpɔ bena, le lãwo ƒe
agbe me la, lã aɖe li, si Mawu wɔ wònye lã agbatetsɔla, sigbe sɔ ene,
eye—eye ele be wòawɔ dɔ. Ke nyi nye vɔsalã. Eye, gake, dzata la—
la kple lãklẽ wonɔa tsatsam le avea me naneke mawɔmawɔ. Ewɔ lã
gã dzɔtsu aɖe sigbe atiglinyi ene, eye emegbe ewɔ suetɔ aɖe abe afĩ
ene. Azɔ, amekae li agblɔ na Mawu nusi wòawɔ kple alesi wòawɔe?
Ewɔnɛ le Eya Ŋutɔ ƒe didi nu.
62 Ke Ewɔ towo. Ewɔ gbedziwo. Ewɔ a—atsiaƒuwo. Ewɔ
sɔsɔegbeewo. Ewɔ atia ɖe ƒomevi, wònye ati sesẽ, deti, kple—
kple bubuawo. Ewɔ esia.
63 Ewɔ ame wòto vovo. Ena mí, amesiame, teƒe si to vovo. Ke deti
mate ŋu azu heheti gbeɖe o. Heheti mate ŋu anye deti gbeɖe o.
Amea ɖeke mate ŋu axɔ wò teƒe o, eye mele be nàdze agbagba be
yeaxɔ ame bubu ƒe teƒe o. Elabena, ènye ame ɖeka tɔxɛ, na Mawu,
eye tameɖoɖoa ɖe le Mawu si na wò. Ewɔ wò nenema. Miagblɔ be,
“Nukaŋuti Wòwɔe ɖo?” Ele eɖokui si. Susua ɖe le esi ta wòle nenema
ɖo.

Gake míekpɔ bena Nya lae le mía katã ŋu dzɔm.
64 Le dziƒo la, míekpɔ dziƒo ŋutilãwo. Biblia gblɔ bena ɣletivi
ɖeka gɔ̃ hã tovo tso evelia gbɔ. Sirius li eye ame vovovoawo hã.
Ke Mars kple Yupita, kple nu vovovo mawo katã, woto vovo tso
wo nɔewo gbɔ. Ɣe to vovo tso ɣleti gbɔ, eye ɣleti tso ɣletiviwo
gbɔ. Eye Mawudɔlawo li, sigbe, Serafiwo kple Kerubiwo ene, eye
Mawudɔlawo kple Mawudɔla gãwo li, le—le kɔkɔme nu. Eye gɔ̃ hã
le xexe yeye si gbɔna me la, anyigba dzi fiawo tsɔna woƒe bubu vana
dua me.

65 Nenema ko nɔ ge míale ɖaa. Elabena, Mawu menye Sears kple
Roebuck Harmony House o. Nu ƒomevi vovovowo ƒe Mawu wònye.
Ewɔ ɖeka ɖe nɔnɔme aɖe nu, eye ɖeka ɖe bubu nu. Gake ele be
míasubɔ Eyama le mɔ si dzi Mawu wɔ mí ɖo la nu, eye míakpɔ dzidzɔ,
anɔ Eƒe Nya ƒe megbe. Ke nenemae Mawu wɔe.
66 Gake esi míekpɔ bena futɔ la kpɔ mɔ to Nya ma me, ge ɖe esia
me la, Mawu ƒe asinudɔwɔwɔ la, egblẽ edome. Eye numa ke tututu
wɔm wòle fifia. Ele tatam ge ɖe asinudɔwɔwɔ ma me, futɔ lae, hele
agbagba dzem be yeawɔ mí míanye Xexeame Hamewo ƒe Adaŋudeha
aɖe. Eye ame wɔ…Tsyoo, ame mete ŋu wɔ ɖeka kple nɔvia gɔ̃ hã o,
aleke wɔ ge míala ana xexe blibo la nawɔ ɖeka kple ame? Ke kasia
èwɔ nenema ko la…
67 Amea ɖe le mía si si míanɔ ɖekawɔwɔ me kplii, eyae nye Mawu.
“Eye le gɔmedzedzea me la Nya la li, eye Nya la li kple Mawu, eye
Nya lae nye Mawu.” Ke Nya la kpɔtɔ nye Mawu, eye wòanye Mawu
ɖaa, elabena Mawu le Nya la me. “Eye Nya la va zu ŋutilã henɔ mía
dome,” le Mawu ƒe Vi ƒe Amenyenye me.
68 Azɔ míekpɔ, bena, esime Wòkpɔ nudomegbegblẽ gã sia megbe
la, ewɔ sigbe, nenye nye kpliwòe, eye míetsɔ ɣeyiɣi ma katã kple
agbagbadzedze ma katã de eme la, míaƒo nua ƒu gbe heɖe asi le
eŋu wòyi, gake, menye Mawu o, Melɔ̃ be yeaɖe asi le Eƒe dɔwɔwɔ
la katã ŋu wòayi gbegblẽ me o. Emae nye Mawu ƒe lɔlɔ.̃ Mewɔ yaa
be hakpanyaŋlɔla gblɔ be:

Ne nuŋlɔtsi yɔ atsiaƒua hã la,
Eye dziŋgɔli zu agbalẽ;
Ne ati lẽwo keŋ zu nuŋlɔti,
Eye ameƒomea katã sɔ gbe;
Be woaŋlɔ Mawu ƒe lɔlɔ̃ la
Ƒu la amie kekeŋ;
Dziŋgɔli hã masu nɛ o,
Ne wovlui tso agunu yi agunu.

69 Mikpɔ Mawu ƒe lɔlɔã! Esime ame ge heʋu agbo lɔlɔñutɔe na futɔ
la, eye wòge ɖe eme hegblẽ edome, hetsɔ ku de eme hã, kokoko la
Mawu melɔ̃ be esia nagblẽ o. Eɖi va hegadze egɔme ake. Egale ame
ma wɔ ge ake.
70 Etsɔ Adam ɖo nubabla dzi, “Wɔ esia, mègawɔ esia o; esia, ke
menye ema o; mègaka asi eŋu o, mègalée kpɔ o, mègaɖɔe se o.”
71 Gake míekpɔ bena, esime Wògadze egɔme ake la, Edze egɔme
kple—kple Abraham. Eye Edze egɔme kple Abraham, kpakple
nubabla semanɔŋue. Menye be “ne nàwɔ o.” “Mewɔe. Mewɔe vɔ
xoxo. Meyra wò, wò kple wò dzidzime, kple bubuawo, le megbewò.”

Enye nubabla semanɔŋue Edze eƒe dɔwɔwɔ la gɔme, kple Abraham
ake, eye azɔ kpakple Eƒe nubabla semanɔŋue. Emegbe, esi míekpɔ
bena, Etui ɖe Abraham dzi henae nubabla semanɔŋue la, kpakple
ŋugbedodo.
72 Emegbe Eva to tɔgbuigãwo dzi, míekpɔe emegbe, le Nubabla
Xoxoa me, esime míele edzi yim. Le afisia Eɖo Eƒe dɔwɔwɔ la ƒe gɔme
anyi. Azɔ míekpɔ Abraham, Isak, Yakob, Yosef; tɔgbuigã eneawo.
73 Azɔ, Abraham ɖɔli xɔse ƒe dɔwɔwɔ, xɔse, elabena Abraham enye
xɔse. Xɔse gãa ɖe nɔ esi, elabena, “Meke ɖi le Mawu ƒe ŋugbedodo la
ŋu, to dzimaxɔse me o.” Esime, míagblɔ be, “kakɛawo katã kpɔ gege,”
eye nu ɖesiaɖe tsitre ɖe eŋu hã, ekpɔtɔ lé ɖe Mawu ŋu kokoko.
74 Emegbe míekpɔ Isak, sie nye vi lɔlɔẽ, esi ɖɔli lɔlɔ,̃ elabena,
Abraham nye Mawu ƒe kpɔɖeŋu, abe alesi wòtsɔ Isak sa vɔe ene,
Mose I 22, míekpɔ bena edro nake lia to la, eye nusianu si le tsitre
na Kristo, nye Eƒe vɔvɔli. Eye emegbe agbo la va eye wotsɔe sa vɔe
ɖe eteƒe.

Azɔ emae nye xɔse, lɔlɔ.̃
75 Eye Yakob, si gɔme enye “ameflula,” emae nye ameblela. Eye
míede dzesi bena Yakob ƒe agbe la ɖɔli amenuveve vavã, elabena
Mawu ƒe amenuvevee, ɣeawo katã ɣi, na Yakob.
76 Emegbe Yosef va. Womekpɔ naneke tsitre ɖe Yosef ŋu o. Eyae
nye ame deblibo la. Mawu ƒe nyagblɔɖila si dzɔ ɖe nɔviawo dome.
Eye wolé fui, naneke mawɔmawɔ, hetsɔe dzra. Ke le go sia go me la,
eƒe agbe nye Yesu Kristo ƒe agbe ƒe vɔvɔli. “Eva Ye ŋutɔ tɔwo gbɔ, Ye
ŋutɔ tɔwo Mexɔe o.” Alesi Yosef nɔviwo lé fui, hetsɔe ƒu gbe ɖe vudo
aɖe me, hebu be eku; woɖee do go, wokɔe ɖe dzi ɖe Farao ƒe nuɖusi
me. Eye ne edzo le fiazikpui dzi la, wokua kpẽ, minyae, ele be klo
sia klo nadze, eye wòadze na Yosef.
77 Míekpɔ bena wodzra Yesu kple ga home ma kloe si wodzra Yosef
hã. Woɖee tso—tso ʋe me; eye wòlia yi Dziƒo; ɖanɔ anyi ɖe Mawu ƒe
nuɖusi me. Eye ne Eva tso Teƒe ma la, “Woaku kpẽ, eye klo sia klo
adze, eye aɖe sia aɖe aʋu eme Nɛ,” blibodede.

Emae nye xɔse, lɔlɔ,̃ amenuveve, kple blibodede.
78 Emegbe eɖo dɔwɔwɔ, le kpetata gã sia ƒe amekpotia ŋu. Ewɔ dɔ le
amekpotia ŋu to nyagblɔɖilawo dzi. Nyagblɔɖilawoe nye amekpotia
ƒe dɔ la.
79 Eye mlɔeba la ŋutilã gã sia ƒe ta va, esie nye Kristo Ŋutɔ.
Nyagblɔɖilawo katã gblɔ nya ɖi tso Eŋuti. Gɔmeɖoanyi la katã ƒo
nu tso Eŋu daɖi. Tso keke Eden bɔ me ke, va ɖo ɣeyiɣi si tututu
Wòdze egɔme la, “Made aɖika wò nuku kple da la ƒe nuku dome.” Eye

míekpɔ bena Afima Wòdze egɔme le, heyi edzi to tɔ—tɔgbuigãwo dzi
ɖo nyagblɔɖilawo dzi, heva ɖe ɖe go le afima. Zi ɖeka ake la Ekpɔ Eya
Ŋutɔ ƒe ɖeɖeɖegofia la, esime wodzi Ame ɖe anyigba dzi, to nyɔnu
ƒe vidzidɔ me, eyae nye Mawu ƒe Taƒoɖaŋudɔ la. Enye Mawu ƒe Vi,
Yesu Kristo. Susu si ta Wònyee la, elabena Enye Nya la blibotɔe.
80 “Le gɔmedzedzea me Nya la li, eye Nya la li kple Mawu, eye Nya
lae nye Mawu. Eye Nya la va zu ŋutilã eye wònɔ mía dome.”
81 Azɔ míekpɔ taƒoɖaŋudɔ aɖe si ɖe ɖe go fia le Eyama me. Ede
blibo, abe Mawu ene, vaseɖe esi Wògblɔ be, “Ne Nyemewɔ Fofo Nye
ƒe dɔwo o la, migaxɔ Dzinye se o. Togbɔ be me…Miate ŋu axɔ Dzinye
se o la? Mixɔ dɔawo dzi se, elabena woawoe le ɖase ɖim le mia ŋu,
Amesi Menye.” Melɔ̃ esia. Mikpɔea? Egblɔ be, “Ne miexɔ Dzinye se
o la…”

Wogblɔ be, “Amee Nènye, hele Ɖokuiwò wɔm be yesɔ kple
Mawu.”
82 Egblɔ be, “Ne miate ŋu axɔ Dzinye se o la, mixɔ dɔ siwo wɔm
Mele la dzi se. Eye ne nyemewɔ Amesi Dɔm ɖa la ƒe dɔwo o la, ekema
dzena aɖeke mele mia si be miaxɔ Dzinye se o.”
83 Nenema ke wòle be, ɖaseɖiɖi ma ke nanɔ Kristotɔ ɖesiaɖe si,
egbe. Le Mawu ƒe Nya sia si ŋugbe wodo la me, ne míaƒe agbewo
medze hesɔ pɛpɛpɛ ɖe nusi Nya sia gblɔ nu o la, ekema dzenaa ɖeke
mele mía si be míayɔ mía ɖokuiwo be Kristotɔwo ne womegbugbɔ mí
gadzi o. Yesu gblɔ, le Marko 16 me bena, “Dzesi siawo lakplɔ amesiwo
xɔe se la ɖo.” Mikpɔea? Menye be “woate ŋui o; edze be woawɔe o;
ɖewomahĩ woawɔe o.” Ele be woawɔe. Ema enye Aɖaŋunukpala si
wɔ mí. Ema enye Hame si wokpa la. Ema enye—enye Kristo ƒe Ŋutilã
la.
84 Azɔ míekpɔ bena eɖe Eyama ɖe go fia blibotɔe. Azɔ
Aɖaŋunukpala la na be Nya la ɖe ɖe go fia le Taƒoɖaŋudɔ me ake, si
woyɔ be Ye ŋutɔ Via, Mawu, Imanuel. Mibu eŋu kpɔ ko, bena Ame
la ɖe asi le eɖokui ŋu ale gbegbe be Mawu de dzesi Eɖokui le eyama
me afima, le ŋutilã ma me, eye Wòzu, Eya kple Mawu wozu Ɖeka.
“Nye kple Fofo Nye míele Ɖeka. Fofo Nye le Menye. Nusi dzea Fofo
la ŋu mewɔna ɣesiaɣi.”
85 Nukae adzɔ nenye be Kristotɔ egbe ate ŋu akpɔ ɖaseɖiɖi ma
tɔgbe? Nàzu taƒoɖaŋudɔ enumake le Yuma afisia, le mɔdodo dzi.
Ne ènye nunyãla le nunyãgba gbɔ le afima hã, èkpɔtɔ nye Mawu ƒe
taƒoɖaŋudɔ kokoko, ne nàte ŋu agblɔ be, “Mewɔna nusi dzea Mawu
ŋu ɣesiaɣi,” eye xexeame katã ate ŋu akpɔ Yesu Kristo ƒe—ƒe dɔwɔwɔ
naɖe ɖe go fia le mewò.

86 Wogblɔ kpɔ, ɣeaɖeɣi be, sika xoxoa, hafi woava ɖe galolonu toe
la. Wo…Wotsɔa sika heƒonɛ, eƒola aƒoe, Indiatɔwo le ŋkeke gbãtɔwo
me esime Arizona gale eƒe ɖevi me. Woƒoa sika la vaseɖe esime
eƒola nakpɔ eya ŋutɔ ƒe dzedzeme le sika la me. Woƒona gayibɔ gayi,
gbeɖuɖɔ, kple ɖiƒoƒo ɖesiaɖe, ƒua gbe le eme, vaseɖe esime eƒola la
nate ŋu kpɔ eya ŋutɔ ƒe dzedzeme le eme abe le ahuhɔẽ me ene, ne
ele eƒom.
87 Azɔ, numae Nyanyuie la wɔna. Ame geɖewo medina be woatrɔ
yewo bu aƒo o. Enyo, nusi hame la hiã le zã sia me enye, gbaɖegbe
ƒe, Gbɔgbɔ Kɔkɔe ƒe ƒoƒo nyui aɖe si aɖe xexeame kple xexeamenuwo
ɖa. Eyae Pentekoste hiã zã sia me. Eyae nye nusi hiã míaƒe zɔɖeɖewo
le zã sia me, enye gbaɖegbe, ƒe sika-tɔtrɔ aƒo, nyui aɖe, vaseɖe esime
woaƒo xexeame katã do goe le mía me, eye Yesu Kristo naɖe eɖokui
ɖe go afia.
88 Mina makpɔ ame ʋee mawo le afisia zã sia me, siwo tsɔ wo
ɖokuiwo na Kristo blibotɔe, eye wokɔ woƒe agbewo ŋu na Kristo.
Mate ŋu awɔ nu sɔgbɔ kple ame ʋee siawo, alo Mawu ate ŋu awɔ
nu sɔgbɔ, boŋ, kple ame asiʋlo ɖeka sia le afisia, tsɔwu nusi miate
ŋu awɔ kpakple Xexeame Hamewo ƒe Adaŋudeha blibo la, na Mawu
Fiaɖuƒe la. Ame ɖeka si agblẽ eɖokui ɖe Eƒe asiwo me blibotɔe, eyae
nye nusi Mawu hiã.
89 Gake, mikpɔea, míedina be míanɔ anyi kpoo ana be Eyama naƒo
akpa sia, kple akpa kemɛ o, aƒo esia ƒu gbe, aƒo ema ƒu gbe, aƒo susu
sia ƒu gbe, kple ema, ahana be Yesu Kristo naɖe eɖokui ɖe go afia le
mía me o. Míekpɔ sinima geɖewo akpa. Televizinwo sɔgbɔ le mía si
akpa. Xexeme ƒe dzefefe bubu geɖewo sɔgbɔ le mía si akpa, vaseɖe
esime hame la bu eƒe vivisese na amewo. Le esi Gbɔgbɔ Kɔkɔe la do
go la tae, eye nu bubu ɖe zɔ ge ɖe eme. Ele teƒe, xɔñyewo.
90 Meɖo to ɖaseɖiɖiwo, Pentekostetɔ gbaɖegbetɔwo, alesi wowɔa
gbedodoɖa takpekpewo zã bliboa katã. Mía fofowo kple mía dadawo,
anɔ ƒe blaene, alo blaatɔ̃ va yi la, wodoa gbe ɖa zã bliboa katã. Amewo
léa fu wo, le ablɔwo dzi. Eye míawo míesusu, egbe be, ne amesiame
meƒo abɔta na mí o la, nukaŋutie, nane mele edzi yim nyuie le mía
gbɔ o. “Baba na mi ne amewo katã aƒo nu nyuie tso mia ŋu.” Amewo
gbe eyama eye wotsɔe ƒu gbe, ke míawo míenye Eƒe nɔnɔme. Amen.
91 Nusi hiã mí egbe enye gbedodoɖa takpekpe vavã, ŋutɔŋutɔwo,
nukpɔkplɔ aɖe, tso keke nyagblɔti dzi va ɖo gbedoxɔdzikpɔla dzi,
ele be woakplɔ Mawu ƒe aƒe blibo la me, woaƒoe, be wòaɖe Eƒola ƒe
Nɔnɔme afia, Nyanyui si woɖe gbeƒãe le Kristo ƒe tsitretsitsi ŋusẽ me.
Ele teƒe.
92 Hadome nyanyui sue sia si míetsɔ le yiyim, hele ame sia ƒe abɔta

ƒom, le ame sia wɔm subɔla la, eye ame kemɛ dzikpɔla gã, alo nane
alo nu bubua ɖe nenema la, ye katã nye dunyahehe. Ɖe menye numa
tututue dzɔ le Nikea, Roma oa? Míedi be míate ɖa le numa gbɔ.
Metodistetɔwo, Baptistetɔwo, Presbiterianwo, Pentekosteawo, kple
wo katã, ele be míate ɖa le eŋu.
93 Dunyahehe menye Hamea ƒe nu o. Gbɔgbɔ Kɔkɔe wòle be
wòakplɔ Hame la ayie, eye menye dunyahehe ƒe akɔdada na amesi
amekae nye ameka o. “Mawu ɖo amea ɖewo ɖe hamea me, ɖewo
nye apostolowo, ɖewo nufialawo, ɖewo nyanyuigblɔlawo, kple
kplɔlawo.” Menye amewoe da akɔ na amewo ɖe eme afima o.
Mawue da wo ɖe afima, to Gbɔgbɔ Kɔkɔe ƒe ameyɔyɔ dzi, gbedodoɖa
takpekpewo, kple asidada ɖe amewo dzi, kple Mawu ŋkumenɔnɔ.
94 Gake, egbe la, míewɔ míaƒe subɔsubɔ la hamenue ɖo teƒea ɖe ale
gbegbe be ele abe dunyahehe la, ŋutɔ ene, ale be míele ezãm le míaƒe
kɔmahatsɔŋkɔwo katã me. Míenye…Ame ɖeka mate ŋu afia asi nɔvia
o. Mí katã míeɖi fɔ. Le eme afima la ŋutsu vavãwo kple nyɔnu vavã
aɖewo li míekpɔna. Gake kuxi, si susum mele la, enye be míele bibim
ɖe—ɖe ame ʋɛwo ƒe akpa dzi akpa, ame ɖɔʋui siwo di be yewoaxɔe
se eye wodi Mawu ƒe ŋusẽ la. Ame geɖewo akpa ge ɖe eme to hadome
nuwɔna aɖe dzi, “Enyo, amesia nye ame nyui. Enye ame nyuia ɖe.”
95 Hame nyuiwo le mía si. Míetu hame nyuiwo, kple hame nyuitɔwo
si wu esiwo nɔ mía si tsã. Esɔ gbe. Nyemeɖo naneke tsitre ɖe ema ŋu
o. Medi be makpɔ hame la nakpɔ dzidzedze.
96 Gake, nɔviŋutsu, enyo nam wu be makpɔe be ekpɔ dzidzedze le
Aƒetɔ la ƒe ŋusẽ me tsɔwu be wòakpɔ dzidzedze le xexemenuwo me.
Mitrɔ yi Nyanyui la gbɔ ake! Mitrɔ yi Mawu ƒe ŋusẽ gbɔ! Mitrɔ yi
pentekoste, abe…alesi gɔmedzedzea nɔ ene. Gake, miekpɔa, kuxi si
le emee nye, míedi be míaxɔ ƒoƒo ma o.
97 Àte ŋu agblɔ nyaa ɖe kuɖe nane ŋuti, kple nu makɔmakɔ aɖe si
wɔm hamea le, alo—alo habɔbɔmenu aɖe, enumake la woagbe wò,
ado ʋɔ ɖe nuwò. Màgate ŋu age ɖe eme o, mikpɔea, elabena wowɔ
takpekpe aɖe hexe mɔ na wò ɖe egodo. Womegale diwòm o. Woagblɔ
be, “Ènye aɖaʋatɔ. Wò tagbɔ gblẽ.” Gake zi alesi wònye ALE AƑETƆ
GBLƆ ESI la, ema meɖe fu nam nusi ame bubu gblɔ o. Kristo ƒe ŋusẽe
hiã be wòatrɔ ame. Kristo ƒe ŋusẽe hiã be wòalé ame ɖe asi.
98 Abe alesi Yesu gblɔ gbeɖeka ene be, “Milé ŋku ɖe dzogbenyawo
ŋu. Ke mele egblɔm na mi be Solomo, le eƒe ŋutikɔkɔe katã me
la, meɖo atsyɔ̃ abe esiawo dometɔ ɖeka ene kpɔ o.” Solomo, le eƒe
ŋutikɔkɔe katã me, nye nu—nusi nyakpɔkpɔ ŋutɔ. Ɖikekea ɖeke mele
eme o. Enye nu gã aɖe na xexeame, kple ame gãa ɖe le Mawu ŋku me.
Gake agbea ɖeke mele Solomo ƒe awuʋlaya la me o. Avɔ kakɛa ɖe, ko

wònye ɖewohĩ si woko le alẽ aɖe ƒe dzime. Gake, agbe le dzogbenya
me.
99 Nusi hiã mí egbe lae nye Kristo ƒe Agbe si anɔ mía me. Eyae nye
nusi kɔa ame ŋu; menye gotagomenu aɖe, awukɔla si wofɔ ɖe dzi, alo
susuŋutinunya ƒe ɖaseɖigbalẽ, alo nane o. Kristo ƒe tsitretsitsi ŋusẽe
hiã be wòawɔ mí nusi dze be míanye. Ɖoɖo bubua ɖeke mele Mawu
si tsɔwu be wòana be Gbɔgbɔ Kɔkɔe nakplɔ eye wòaɖu fia ɖe Hame
la dzi o.
100 Oo, Mawu, Enɔ Mawu ƒe nɔnɔme nu gbegbe, be Eya kpakple
Mawu wozu Ɖeka. “Nye kple Fofo Nye míele Ɖeka.” Oo, míatɔwo!
Agbenɔnɔ kae nye ma, bene Mawu nanɔ agbe le Eme, ale gbegbe bena
Eƒe agbea katã naxatsa ɖe Mawu me. Mewɔ nuku be enye taƒoɖaŋudɔ
aɖe o!

Satana va Egbɔ.
101 Ɣesiaɣi si Mawu susu be Yekpɔ taƒoɖaŋudɔ aɖe la, Satana gena
ɖe eme. Ege ɖe eme le Mose me, eye wògbã seawo. Gake esi wòva
ɖo Taƒoɖaŋudɔ sia gbɔ la, ema ya nye Mawu ŋutɔ ƒe tiatia. Amen.
Eɖo—Eɖo Eyama ɖi do ŋgɔ. Mewɔ nyui aɖeke nɛ o. Eɖi anukware na
Mawu, esime Mawu kpɔ Eyama hekpɔ alesi wote Eyama kpɔ ŋkeke
blaene le gbeadzi, abe Mose ene. Eme kɔ ƒã be, nenem mewo katã
nye ŋgɔdovɔvɔli na Eyama. Woda se la dzi. Gake esi wòva, Satana,
tela gã la va, hedze agbagba be yeate Eyama kpɔ la, ekpɔ bena menye
Mosee le afima yekpɔ o. O, amegã. Elé watt akpe atɔ̃ ƒe dziɖegbeŋusẽ
si fiã eƒe aʋalawo esime wòti kpo dze Amesia dzi.
102 “Woŋlɔ ɖi be,” nenema Wògblɔ. Mikpɔea? Adam kpɔ gege. Gake,
Yesu, Adam evelia, Taƒoɖaŋudɔ ma si va, abe Xɔnametɔ ene la, Egblɔ
be, “Woŋlɔ ɖi be, ‘Ame manɔ agbe ɖe abolo ɖeɖe ko ŋu o, negbe ɖe
Nya sia nya si doa go tso Mawu ƒe nu me la ŋu.’” Le afima la Ekpɔ
Taƒoɖaŋudɔ aɖe. Ẽ, amegã. Egagblɔ nu bubu. Egblɔ be, “Wogaŋlɔ ɖi
bena, ‘Mègate Aƒetɔ wò Mawu la kpɔ o.’ Te ɖa le gbɔnye, Satana.”
Taƒoɖaŋudɔ aɖe nɔ afima. Nuka Wòwɔ?
103 Menye agblɔ be, “Magblɔe na nye hame la o. Mana dzikpɔla nawɔ
ale-kple-ale o. Bishɔf nawɔ ale-kple-ale o.”
104 Egblɔ be, “Woŋlɔ ɖi be.” Numa tee Wòtsɔ Eƒe Adam gbãtɔ la da
ɖo, eye wòge, eye Satana gblẽ edome. Gake mate ŋu agblẽ Esia ya
dome o, meka nusi wòawɔ o. Ale gbegbe, be wò…
105 Mawu gblɔ be, “Esiae nye Vinye lɔlɔã. Miɖo Toe. Nusianu, metsɔ
nusianu de Esi. Miawo la, miɖo to Eyama.” Wole Ɖeka. Wonye Ɖeka
ma ke. Mawu nɔ agbe le Eyama me, nusi wɔ Eyama Mawue, Imanuel,
le anyigba dzi. Enye Alẽvi deblibo aɖe, oo, xɔxɔkpɔkpɔ ƒe Taƒoɖaŋudɔ

deblibo la. Edze Mawu ŋu, ekema, tututu abe Mikelangelo ene la,
Wogbɔ Eƒe agbe ɖe Eme ale gbegbe. Míekpɔe le…
106 Ŋɔŋlɔawo le asinye meŋlɔ ɖe afisia. Marko 9:7, ne miedi be
miaxlẽe la. Esime…Enye Ŋutitɔtrɔ To la. Esime Wònɔ Ŋutitɔtrɔ To
la dzi le afima la, míekpɔ bena Mose dze le afima, eye Eliya dze le
afima.
107 Ke azɔ, hafi nànya la, gbɔgbɔɖeameme va apostolo Petro dzi ale
gbegbe, be wògblɔ be, “Mina míatu agbadɔ etɔ̃ ɖe afisia. Ɖeko míawɔ
ɖoɖowɔha etɔ̃ tso esia me. Míawɔ kɔmahatsɔŋkɔ etɔ:̃ ɖeka na Mose,
ɖeka na Eliya, eye ɖeka na Wò.”
108 Esi wògale nuƒoƒo dzi la, gbea ɖe ɖi tso alilikpo me. Egblɔ be,
“Esiae nye Vinye lɔlɔã. Edze Ŋunye ale gbegbe, Mele Eƒo ge ɖe mia
ta. Miɖo to Eyama. Ele nu ƒo ge.”
109 “Wode abi eŋu ɖe míaƒe dzidadawo ta. Wogbãe gudugudu ɖe
míaƒe vodadawo ta.” Enye Alẽvi, Mawu ƒe Alẽvi, Vɔsa deblibo la.
Amea ɖeke menɔ agbe kpɔ abe Eyama ene o, amea ɖeke menɔ agbe
kpɔ abe Eyama ene o. Enye Taƒoɖaŋudɔ deblibo la, si sɔ kple Mawu
ƒe Nya la pɛpɛpɛ.
110 Mawu le gɔmedzedzea me tsɔ Eƒe Nya na, eƒe akpaa ɖe na ɣeyiɣi
la ƒe akpa sia, na akpa ma, na akpa ma.
111 Afimae woble amewo le eye wotɔtɔ ale gbegbe egbe. Wole
agbagba dzem be woatu ɖe nane si dzɔ anɔ ƒe blaene, blaatɔ̃ va yi
la dzi. Míele…Wo—wotsɔ ema na agbenɔɣi ma.
112 Viɖe ka wòanye na Mose be wòava kple—kple Henox ƒe
gbedeasi? Viɖe ka wòanye na Mose be wòava kple—kple Noa ƒe
gbedeasi? Viɖe ka wòanye na Yesu be wòava kple—kple Mose ƒe
gbedeasi? Mikpɔea? Eye viɖe ka wòanye na Wesley be wòava kple
Luther ƒe gbedeasi? Viɖe ka wòanye na Pentekoste be woava kple
Wesley ƒe gbedeasi? Mikpɔ nusi gblɔm melea?
113 Womãe keŋ le Biblia me afisia, eye ele be míanya agbenɔɣi kple
gaƒoƒo la, kple nusi nye mía tɔ. Eye afimae míele anyi dzem le egbe.
Míexlẽa nu bubu ɖesiaɖe negbe Biblia ko. Esiae nye ŋkeke si me wòle
be míanɔ agbe le. Esiae nye ŋkeke si me Mawu da mí ɖo le afisia.
Mina míakpɔ Nya la me.
114 Nenemae woda Yesu kpɔkpɔ ƒue, Farisitɔ mawo, kple
Zadukitɔwo, Herodiatɔwo, ɖoɖowɔha vovo siwo li le ŋkeke
mawo me dzrae ɖo keŋ, hedzrae ɖo blibotɔe keŋ, mɔnua ɖeke meli
be woadokpoe o, nenema wosusu, gake esi Wòva la, Eya to vovo
kura, Eto vovo tso wo katã ƒe susu gbɔ. Enye ame sue, bɔbɔɖanyi aɖe
si wodzi ɖe lãnuɖuɖaka me, kpakple…wobui be enye dzidehlɔm̃e
Vi, kple nenem nusiawo katã nenema.

115 Gake, hã, Eva pɛpɛpɛ abe alesi Ŋɔŋlɔa gblɔ be Ava ene. Ke nusi
Mose gblɔ la mã wo, eye Mose ƒo nu tso Eŋu. Egblɔ be, “Enyo, ne
ɖe mienya Mose la, anye ne mianya Nye hã. Mose ƒo nu tso Ŋunye.”
Gake kokoko la womete ŋu kpɔe o. Woŋlɔ̃ ɖe woƒe kɔnyinyiwo me,
ale gbegbe be womete ŋu kpɔe o. Gake, miekpɔa, Meva be wòaɖe
ŋkeke ma ƒe ɖoɖowɔhawo afia o. Meva be yeaɖe kɔmamã subɔsubɔ
afia o.
116 Eva be yeaɖe Fofo la afia, eye Fofo la enye Nya la. Amen. Azɔ
mekpɔ ɖokuinye subɔla vavãe. Eva be yeaɖe Fofo la ƒe Nya afia.
Mawu gblɔ be Ele vava ge, eye Eva hã, Mawu ƒe Taƒoɖaŋudɔ deblibo
la. Oo, míatɔwo! Enye Eyama ƒe ɖeɖeɖegofia blibo. Eɖe nusianu si—
si ŋu Mawu ƒo nu le la fia. Eɖe nusi Adam gblɔ tso Eŋu la fia. Eɖe
nusi nyagblɔɖilawo gblɔ la fia, nusi tɔgbuigãwo katã gblɔ la. Nusianu
si Eyama gblɔ la, Enye Nya la ƒe emevava. Kpɔɖeŋuwo katã wu nu le
Eyama me. Ẽ ɖe. Ezu Yehowa le Nubabla Yeyea me. Enye Nubabla
Xoxoa me ƒe Yehowa. “Nya la ɣemaɣi me,” si nɔ Dzo Lilikpo la me la,
“va ɖe eɖokui ɖe go henɔ mía dome.” Yehowa le Nubabla Xoxoa me
va zu Yesu le Nubabla Yeyea me. Enye Mawu ƒe ɖeɖeɖegofia deblibo
la.
117 Oo, ne Hame la egbe ate ŋu aɖe Hame gbãtɔ ma ɖe go fia, esime
Gbɔgbɔ Kɔkɔe dza le Pentekoste Ŋkekea dzi la! Ne Kristotɔ egbe ate
ŋu aɖee ɖe go fia la! Míezu hatsotso tsakatsakɛa, ne wosɔe ɖe nusi
woawo nye la nu.
118 Metso eme, va yi egbe, Menɔ ŋku lém ɖe nu ŋu, esi megbɔna, va
to Casa Grande siawo dometɔ ɖeka me, alo teƒe sue siawo ƒe ɖe le
afisia, Mede dzesii be ɖetigble a—aɖe, kple yevugboma vovovowo
le afima. Ele be woatsɔ mɔte aɖe da ɖe afima, anɔ tsia gbɔm, ale be
nuawo nayi dzi atsi. Nukaŋutie? Numa metso afisia o. Kura koŋ o.
Gake, milé ŋku ɖe srẽ xoxoe la ŋu, ate ŋu anye be tsi medza o le ƒe
atɔ̃ me gake anɔ agbe. Ke ema ya ne ègbe tsi wuwui ŋkeke ʋeea ɖewo
ko la, aku. Miekpɔa, menye nu dzɔdzɔmetɔa ye o.
119 Nenemae míele. Ele be woaɖu vi na mí, atsɔ mí wɔ amegã le
gbedoxɔ me, aƒu asi dzime na mí, ayɔ mí be esia, ema, alo bubu.
120 Enyo, nenem Kristotɔ gbãtɔwo nye ame klitsuwo. Wometsɔ ɖeke
le eme ne amea ɖe ƒu asi dzime na wo o. Woɖe Yesu Kristo ɖe go fia,
ale gbegbe be wogblɔ be…Wobu wo be wo—wonye ame manyanuwo
kple ame masrɔñuwo. Womede suku kɔkɔwo o, eye womexɔ kɔlèdzi
ɖaseɖigbalẽ o. “Gake wokpɔ egbɔ nyuie be wonɔ anyi kple Yesu.”
Eyae nye nusi hiã wo, egbe ƒe Kristotɔwo, be miakpɔ egbɔ nyuie be
mienɔ anyi kple Yesu. Nane kuɖe mia ŋu, si to vovo. Menya be ema
menye…Numa gbɔgblɔ mana ŋkɔxɔxɔ o, gake míele ŋkɔxɔxɔ dim o.
Kristotɔwo mele naneke dim si le bɔbɔe o.

121 Nɔvinyɔnu tsitsia ɖe nɔ nye hamea me ƒea ɖewo va yi, enɔa tsitre
hedzia ha be:

Ɖe wòakɔm yi Dziƒo de nye
Le seƒoƒoba bɔbɔe dzia,
Esime ame bubuwo ʋli be woaxɔ fetu
Heto ʋu tsiaƒuwo dzia?
O, aʋa mawɔ godoo hafi aɖu fia.

122 Èbu eŋu kpɔ nusi nàwɔ ne ènɔ afisia eye nusianu tsitre ɖe Yesu
Kristo ŋu, nenye be ènɔ agbe le Eƒe ŋkekewo me. Èle agbe le afima,
nɔvinyeŋutsu, nɔvinyɔnu. Ele teƒe. Ekpɔtɔ nye Nya la. Mikpɔ alesi
wole afɔ tum Edzi egbe ɖa. Mikpɔ alesi wole didim be woawɔ ɖoɖo
Kplii, awɔ ɖeka Kplii, kple nusianu nenema, kpakple xexeame. Tɔ
te. Xɔ wò—xɔ wò tsitrenɔƒe na Yesu Kristo kple Eƒe Nya la. Mègana
naneke naxe mɔ nɛ o. Nɔ anyi Kplii tututu.
123 Abe nunyala Kinatɔ tsitsi la ene, eva afisia tsã le Arizona kple
California, ƒe geɖewo esi. Mate ŋu aŋlɔ Iŋlisigbe ƒe nyati ɖeka pɛ
hã o. Beblie wònya esia. Nàtsɔ wò nunyanyawo vɛ nɛ. Mienya nusi
wòwɔna? Pepa kakɛwo le esi, womeŋlɔ naneke ɖe edzi kura o. Ɖeko
wòavu pepa kakɛ ma eye wòatsɔ kakɛa ɖeka ana wò. Ne ètrɔ va la, ele
be pepa kakɛ ma nasɔ kple eya ƒe agbalẽ kakɛ la, ne menye nenema
o la, màxɔ wò awuwo o. Ema ganyo wu sã. Nàte ŋu akɔpi ŋkɔ aɖe,
gake màte ŋu aflui le ema ya me o, elabena ele be agbalẽ kakɛa nasɔ
kple eƒe agbalẽ kakɛ la pɛpɛpɛ.
124 Nenemae Mawu wɔ Eƒe nubabla lae. Mele be míaƒe numetoto
nasɔ kple dzixɔse aɖe, nuɖoanyi aɖe, alo kɔmahatsɔŋkɔ hame aɖe o,
gake ele be wòasɔ kple Mawu ƒe Nya la, Yesu Kristo. Esɔ gbe. Esime
míeva Kristo gbɔ la, Kristo xɔ mí. Emã Eyama me ɖe eve, le Kalvaria.
Eƒe akpaa ɖe la Ekɔe yi dzi, eye wòɖabɔbɔ nɔ anyi ɖe Eƒe nuɖusi
me, sie nye ŋutilã la. Gbɔgbɔ la, Etrɔ va, wodɔe ɖe afisia be wòawɔ
Ŋugbetɔ aɖe na Eyama. Eye numetoto ma ke si nɔ Kristo me la ele
be wòanɔ mía me.
125 Ede—Ede blibo keŋkeŋ ale gbegbe be Wòdze Aɖaŋunukpala
la nu, hegbɔ ɖe Eme ale gbegbe be Wòƒo Eyama le Kalvaria. Oo,
míatɔwo! Azɔ míekpɔ Eyama le alesi Ŋɔŋlɔa gblɔ nu, abe Mawu ƒe
Taƒoɖaŋudɔ ene. “Míekpɔ alesi Mawu ƒo Eyama, hegbãe gudugudu,
hede abi eŋu.” Emae nye Taƒoɖaŋudɔ vavãtɔ la. Esi Angelo ƒo etɔ la,
emae wɔe wònye…
126 Nenye agbe nyui ɖeɖe ko Wònɔ la, Anɔ abe amesiwo gblɔa
hadome nyanyui la egbe dometɔ ɖeka, “Enye nyagblɔɖila.” Enye
nyagblɔɖila, gake Ewu nyagblɔɖila hã. Enye Mawu. Enye Imanuel.

127 Ke azɔ nusi wɔe wòsɔ tututu, na nyea la, a—Taƒoɖaŋudɔ na nye
kpli wò la, enye be Mawu ƒo Eyama. Eƒo Eyama le Kalvaria. Ne ɖe
Meƒoe o la…Meka amekuku neni si Wòfɔ o la, alesi gbegbe Wòɖe
gbeƒã gãe, alesi Eƒe agbe nye gãe, nusie nye Eƒe nyagbɔgblɔwo la,
Eɖo kpe wo dzi le afima. Ekpɔ ŋudzedze ale gbegbe, Mawu kpɔe,
ale gbegbe be Eyama koe nye Ame ɖeka si zɔ le anyigba ƒe ŋku me
kpɔ si ke Mawu ate ŋu aƒo ɖe ame mamleawo ta. Ame deblibo ma
la woƒoe ɖe ame madeblibowo ta. Nuwɔwɔ blibo la ge, to Adam dzi,
eye woɖee to Yesu Kristo dzi. Mawu ƒe Taƒoɖaŋudɔ deblibo la nɔ te
ɖe dodokpɔ la nu. Aleke Wòwɔe? To Nya la dzi. “Woŋlɔ ɖi be, ‘Ame
manɔ agbe ɖe abolo ɖeɖe ko ŋu o, ke boŋ ɖe Nya sia nya si doa go
tso Mawu ƒe nu me la ŋu.’”
128 Oo, xɔñye Kristotɔ, do Mawu ƒe aʋawɔnu blibo la. Mègahe ɖe
megbe kple dzixɔse aɖe ƒe susu suea ɖe, alo nane si nèxɔ tsitrenɔƒe na
o. Do Mawu ƒe aʋawɔnu blibo la ne èyina be yeawɔ aʋa kple futɔ la,
abe alesi mía Aƒetɔ la wɔe ene. Eɖe fia be Kristotɔ gbɔdzɔtɔ kekeake
la ate ŋu aɖu Satana dzi kple Nya la ɖeɖeko. Ŋusẽ le esi, Ate ŋu aƒo
Satana alesi Wòdi la, gake Mezã esia o. Ɖeko wòtsɔ Nya la heɖu Edzi
kple Esia. “Woŋlɔ ɖi be. Woŋlɔ ɖi be.” Afisiafi la, “Woŋlɔ ɖi be.” Ale
Wòɖu Satana dzi kple Mawu ƒe Nya.
129 Azɔ, enye Taƒoɖaŋudɔ deblibo aɖe eye Mawu ƒo Eyama. Kpɔɖeŋu
ka Wònye! Nu vavã ka wònye si! Miaƒo nu tso Mikelangelo ƒe—ƒe
kpetata ŋu le afima, si nye Mose si woƒo ata na? Biblia gblɔ be,
“Wode abi Ame sia ŋu wu amewo katã. Wode abi eŋu ale gbegbe
be megaɖi amegbetɔvi gɔ̃ hã o. Woƒoe. Wogbãe gudugudu. Eƒo ʋu.
Exɔ kabiwo.” Eya…Nusianu si woate ŋu awɔ la. Eƒe dzedzeme le abe
Ʋukɔ gã a—aɖe ko kple ƒuwo, ƒoƒu le zɔzɔm. Meɖi amegbetɔ gɔ̃ hã
o, esi Wònɔ etutum yina Kalvaria. Mawu ƒo Eyama na mí. Numae
Wònye Taƒoɖaŋudɔ deblibo la.
130 Oo, ale gbegbe melɔ̃ Nɛ, esi menya be Ewɔe nam, esi ènya be
Ewɔe na wò. Aleke míate ŋu—aleke míate ŋu asɔ kplii? Amea ɖeke
mate ŋu asɔ kplii o. Amea ɖeke medze asɔ kplii o. Míele afisia
mɔkpɔkpɔ mmanɔsie. Mí amesiwo si Mawu mele o. mí amesiwo xɔxɔ
meli na kura o. Wodzi mí amesiame to gbɔdɔdɔ me, eye ɖeko wòle
be míaxe fe la. Gake Eyama va, Ame deblibo la, hede blibo gadze
Mawu ŋu ale gbegbe be Wòƒoe ɖe nye kpli wò ta.
131 Azɔ, hena ƒe akpe eve sɔŋ kloe la, Mawu le agbagba dzem be
yeakpa Ŋugbetɔ taƒoɖaŋudɔ aɖe na Eyama, si woyɔ be Hame. Esia le
teƒe. Aleke Mawu wɔnɛ? Ewɔnɛ kpakple Eƒe mɔnu si metrɔna gbeɖe o
la, Nya la. Mawu metrɔna Eƒe mɔnu la gbeɖe o. Amesiame, nàte ŋui.
Ètrɔna. Metrɔna. Ɣeyiɣia trɔna. Xexeame trɔna. Gake Mawu metrɔna

o, Ede blibo. Metrɔna o. Eye alesi Wòwɔ nane zi gbãtɔ la, nenema ko
Wòwɔnɛ ɣesiaɣi.
132 Eɖe ame ɣeaɖeɣi kpɔ elabena etrɔ dzime. Nenema ke wòagaɖe
ame ake. Eyɔ dɔ amea ɖe elabena xɔse le esi. Ayɔ dɔ ame bubu le
gɔmeɖoɖo ma ke dzi. Metrɔna Eƒe mɔwo gbeɖe o, elabena, mikpɔea,
Ele eɖokui si eye Wònye Mavɔtɔ. Enye seɖoƒemanɔsitɔ, afisiafinɔla,
nusianunyala. Enye Mawu. Eye eyata mele be Wòabia nunya amea
ɖeke o. Mele be wòalala vaseɖe esime Wòasrɔ̃ nu ɖe dzi o. Mehiã
ɖaseɖigbalẽ yeye o. Ede blibo. Eye ɖesiaɖe anye ɖaseɖigbalẽ la, eye
nuka kee nye nusi Wòwɔ zi gbãtɔ la, Eƒe nyametsotso gbãtɔ kpɔtɔ
le nenema tegbetegbe. Womate ŋu atrɔ gbeɖe o. Oo, ale gbegbe dzi
dzɔm ŋutɔe!
133 Eye esi Wòwɔ Eƒe taƒoɖaŋudɔ gbãtɔ la, Edae ɖe Nya la megbe.
Esime Wòwɔ Eƒe Taƒoɖaŋudɔ evelia la, Enye Nya la. Amen. Enye Nya
la; metsi megbe na Nya la o. Gake, Enye Nya la. Mawu metrɔna Eƒe
ɖoɖo gbeɖe o. Numa tututue Wòtsɔ dze Eƒe hame gbãtɔ gɔme, Nya
la.
134 Azɔ, Mawu, Nya la, le gɔmedzedzea me la, Eno eɖokui si tso
nuwo katã gbɔ, nu bubu ɖesiaɖe, ame bubuwo katã. Azɔ, nyemele
esia gblɔm be mato vovo ta o. Mawu nye ameɖeɖagala. Minya
nenema? Miaƒoa nu tso ɖekawɔwɔ ŋua? Mawu nye ameɖeɖagala.
Ewɔnɛ vavã. Eɖea Eƒe dukɔ ɖe aga tso xexeame gbɔ. Eɖe Israel ɖe
aga, Eƒe dukɔ la. Ele agbagba dzem be yeamã Yeƒe hame la ɖa tso
xexeame gbɔ, gake hamea di be yeazɔ kple xexeame. Gake Egakpɔtɔ
ɖea Etɔwo ɖe aga kokoko, woɖe wo ɖe aga na Eyama. Amekae nye
Eyama? Nya la.
135 Aleke ame ate ŋu axɔ Gbɔgbɔ Kɔkɔe ƒe nyɔnyrɔ,̃ evɔ Gbɔgbɔ Kɔkɔe
ŋlɔ Nya la, eye ne amea ɖe axɔ Gbɔgbɔ Kɔkɔe ƒe nyɔnyrɔ̃ evɔ wòagbe
nu le Nya la gbɔ? Aleke Gbɔgbɔ Kɔkɔe si le mewò ate ŋu agbe nu le
Eya ŋutɔ ƒe Nya si woɖo ɖi na wò la gbɔ? Nyemate ŋu ase eme o. Ele
be wòalɔ̃ ɖe Nya la dzi. Eye ne wò gbɔgbɔ si le mewò maɖe “amen”
aƒu Mawu ƒe ŋugbedodowo ɖesiaɖe dzi o la, nane mele teƒe o.
136 Nɔviŋutsu Fred Sothmann alo amea ɖe le afisia fiẽ sia, tɔ asi edzi
be, “Yesu Kristo nye eyama ke etsɔ, egbe, yi ɖe mavɔmavɔ me.” Enye
Nya la. Kakaɖedzi, le ema ŋu. Enye ɖeka ma ɣesiaɣi, mikpɔea, eye
wò gbɔgbɔ aɖe ƒu edzi be “amen.”
137 “Oo, Eyama, le mɔa ɖe nu la Enyee.” Le mɔ sia mɔ nu la, Enye
eyama ke etsɔ, egbe, yi ɖe mavɔmavɔ me.
138 Azɔ míede dzesi bena Mawu dze Ŋugbetɔ a—aɖe wɔwɔ gɔme na
Kristo. Ale…Ke ele be woade dzesi Ŋugbetɔ la Kpakplii eye le Eme,
elabena enye Eƒe akpaa ɖe. Azɔ, Ŋugbetɔ la nye Eyama ƒe akpaa ɖe.

Enye Eyama ƒe akpaa ɖe. Nya la na ŋkeke ma, Ŋugbetɔ la zu Nya
ma ƒe akpaa ɖe, elabena enye Kristo. Azɔ, mixɔ ema dzi sea? Ele be
míanɔ Kristo me. Le Kristo me, ele be míatso Kristo me, anɔ Kristo
me, anye Kristo ƒe akpaa ɖe.
139 Nuka nyɔnu nye, ne eɖe ŋutsu aɖe, alo ne ŋutsu ɖe nyɔnu aɖe?
Ele be nyɔnu ma nanye eƒe akpaa ɖe. Womeganye eve azɔ o. Wozu
ɖeka.
140 Ke esime Mawu kple Kristo wozu ɖeka la, Wonye Ɖeka. Elabena,
Mawu enye Nya la, eye Nya la va zu ŋutilã. Ŋutilã kple Nya la wozu
Ɖeka. Eye esime hame la zu Kristo ƒe Ŋugbetɔ la, Eya kple Nyanyuie
la wonye ɖeka.
141 Aleke nàte ŋu agblɔ, azɔ be, “Nukunuwo ƒe ŋkekewo nu va
yi”? Aleke nàte ŋu agblɔ, azɔ be, “Menye eyama ke etsɔ, egbe, yi
ɖe mavɔmavɔ me o”? Aleke nàte ŋu agblɔ be, “Nenem nuwo nye
apostolo aɖe alo nusrɔl̃a aɖe, alo ame bubua ɖe tɔ le ŋkeke bubu
me,” esime ènye Eyama ƒe akpaa ɖe?
142 Evɔ, Wògblɔ be, “Dziƒowo kple anyigba nu ava yi, gake Nye
Nya la mada ƒu akpɔ o.” Ekae kuɖe Nyaɖeɖefia 22 ŋu, esime Wòwu
Agbalẽa ŋɔŋlɔ nu? Egblɔ be, “Meɖi ɖase bena ne amea ɖe tsɔ nya
ɖeka kpe ɖe eŋu la, alo ɖe Nya ɖeka le Eme la, woaɖe etɔ gome la
ɖa le Agbe Gbalẽ la me.”
143 Aleke wɔ ge míala aɖo Dziƒo, azɔ, ne míegblɔ be, “Enyo, mexɔ
esia dzi se, gake nyemexɔ Ema dzi se o”? Ele be nànye Nya blibo la,
elabena ènye Eƒe akpaa ɖe. Nenemae Mawu le didim be yeawɔ Yeƒe
Hame lae egbe, menye kpakple kredo aɖe o. Ke wole agbagba dzem
be woatutu mí ade ema me, nɔviwo. Miate ŋu akpɔ alesi wògbɔna.
Asinuŋɔŋlɔ la le gli ŋu. Magadidi akpa hafi míazu xexeame Hame
o. Eye ele be hame ɖesiaɖe nage ɖe numa me tututu, alo akpe
nɔnɔmeawo. Enyo, ɖe miesɔ gbe be miakple kple numa? Anyo na
mi wu be miagawɔe elabena miesusu be enye nusi dze o.
144 Anyo wu be Kristo nanɔ mia me, elabena Nya la le Mavɔ, eye
Nya mae nye nusi afɔ mi ɖe tsitre. Miezu Nya ma ƒe akpaa ɖe. Mietsɔ
mia ɖokuiwo sɔ kple Nya la.

Egbe la, ègblɔ be, “Menye Kristotɔ.”
145 “Kɔmahatsɔŋkɔ ka me tɔ nènye?” Enyo, ema meɖo naneke awɔ
kple Kristosubɔsubɔ o.
146 Esɔ gbe be kɔmahatsɔŋkɔwo nanɔ anyi. Nyemetsi tre ɖe eŋu o.
Gake, mikpɔea, ema, emae nye nusi amewo…Ame geɖewo gblɔna
be mele kɔmahatsɔŋkɔwo gbãm, meƒoa wo kple afɔ. Nyemewɔnɛ o.
O, amegã. Kɔmahatsɔkɔwo, wosɔ gbe. Ema le ko abe dɔwɔwɔ ƒe
ƒoƒosewo ene, alo nusianu nenema. Gake ne èku ɖe eŋu, elabena

ègblɔ be, “Menye Kristotɔ elabena mele hame ale-kple-ale me la,” ema
mefia naneke o. Ele be nànye Kristo tɔ, eye Kristo enye Nya la. Eye zi
geɖe la kɔmahatsɔŋkɔ mawo nɔna adzɔge tso Nya la gbɔ sigbe alesi
Ɣedzeƒe didi tso Ɣetoɖoƒe ene.
147 Ele be nànɔ anyi kple Nya ma, be nànye Ŋugbetɔ la. Ne èle
Ŋugbetɔ la me la, èle Nya la me, eye Nya la le mewò. Eye Nya la si
ɖe Mawu fia to Kristo me la, aɖe Mawu ma ke afia to mewò. Amen.
Amen gɔmee nye “nenɔ alea.” Eyata, aleae wòanɔ. Mexɔe se be enye
Nyateƒe. Ele be nàtsɔ ɖokuiwò asɔ kple Eyama.
148 Azɔ, nenye be manye Amerikatɔ vavã ŋutɔŋutɔ la, ne manye dukɔ
sia ƒe dumevi vavã la, Ele be matsɔ ɖokuinye asɔ kplii. Ele be manye
nusi katã wònye kpɔ la, nyui alo vɔ.̃ Ele be manye nusi katã wònye,
eɖanye nyui alo vɔ̃ o; nu ɖesiaɖe si wònye kpɔ la, nyui alo vɔ.̃ Ele
be matsɔ ɖokuinye asɔ kple dukɔ sia, nenye be manye Amerikatɔ.
Ele teƒea? Le eƒe ŋutikɔkɔe alo ŋukpe me, ablɔɖe alo dzo ƒe aɖe me,
ɖesiaɖe si wòanye la, ele be manye eƒe makumakunyenye wɔla. Ele
be matsi tre abe ɖeka ene. Nusianu si wònye la, menyee. Nusianu
si wònye kpɔ tsã la, menyee. Nusianu si wòava nye gbeɖe la, ele be
makpɔ gome kplii. Ele teƒe.
149 Mibu eŋuti kpɔ minuti ʋeea ɖewo ko. Azɔ, be manɔ nenema, abe
Amerikatɔ ene la…Maɖe egɔme na mi, ale be miate ŋu aka ɖe edzi
be miekpɔe, eme kɔ tututu.
150 Be manye Amerikatɔ la, ele be matsɔ ɖokuinye asɔ kple nu
ɖesiaɖe si wòwɔ kpɔ la. Ekema, meɖi anyi ɖe Plymouth Rock, kple—
kple tɔgbuiawo. Menɔ Plymouth Rock kple Mɔzɔlawo. Menɔ afima
kpli wo. Medo sɔ kple Paul Revere, gbeɖeka zãme, be mana toklã
dukɔ sia kuɖe eƒe afɔkuwo ŋu. Ele be mawɔe, ne menye Amerikatɔ.

Nàgblɔ be, “Oo, Nɔviŋutsu Branham!”
151 Lala minuti ɖeka. Biblia gblɔ, le Hebritɔwo ta 7 lia me, bena,
“Lewi si xɔna ewolia hã, xe ewolia, elabena enɔ Abraham ƒe ali
me hafi wòdo go Melxizedek,” etɔgbui-tɔgbui-tɔgbuia, ke wobui nɛ.
Esime wònye etɔgbui-tɔgbuiyɔvi nɔ eƒe ali me, esime Abraham xe nu
ewolia na Melxizedek la, Mawu bui nɛ. Ɖe Wòwɔea? Ele teƒe.
152 Nusianu si dukɔ sia nye la, menyee. Ele teƒe. Eyata, meɖi anyi ɖe
Plymouth Rock. Medo sɔ kple Paul Revere.
153 Metso Valley Forge, nɔ tsikpebabla tɔsisi ma dzi kple George
Washington. Menye Amerika-srafowo dometɔ ɖeka siwo si afɔkpa
aɖeke menɔ afɔ na o, hafi zɔ ɖe Iŋlishblotitɔwo dzi. Nye afɔwo fa
miamiamia ŋdi ma, eye mebla avɔ ɖe nye afɔwo. Mekpɔ Washington
esime wòdo go tso gbedadaƒo, heƒo tsi, vaseɖe eƒe alime, le
gbedodoɖa zã bliboa ta. Menɔ afima hafi wòdzɔ.

154 Metsi tre ɖe Stonewall Jackson gbɔ, esime tsitretsitsi la kpe ale
gbegbe. Esime wodɔ anyiehe aʋakɔ la ɖo ɖe afima la, wogblɔ be,
“Aʋakɔwo katã gbugbɔ ɖe megbe.”

Wogblɔ be, “Afika Jackson le?”
155 Wogblɔ be, “Enɔ tsitre abe kpegli ene.” Menɔ tsitre ɖe egbɔ le
afima; nye ɖevi sue, tukui, ŋku blɔ-tɔ aɖe.
156 Wobiae se kpɔ bena, “Aleke nète ŋu tsi tre esime tsitretsitsi la
sesẽ gbegbe?”
157 Ame bɔbɔɖokui aɖe, etsɔ afɔ ƒo eƒe afɔ, nenema, egblɔ bena,
“Nyemeno tsi kui aɖeke ɖe nye nu me kpɔ, vaseɖe esime meda akpe
na Mawu Ŋusẽkatãtɔ o.” Menɔ tsitre kplii le eƒe nyaƒoɖeamenuwo
me. Menɔ tsitre kple Stonewall Jackson. Esia le teƒe.
158 Menɔ Boston Tea Party. Mekpe ɖe wo ŋu wotsɔ Iŋlisiblotsi Tea
gbe aɖewo ƒu gbe ɖe atsiaƒu me. Ele be manɔe, be manye Amerikatɔ.
Ɛ,̃ amegã. Ɛ,̃ amegã. Mede asi Ablɔɖe gbeƒãɖeɖe la te, kple Thomas
Jefferson. Meƒo Ablɔɖe Ga la, le Siamlɔm 4, 1776 dzi.
159 Metsɔ ɖokuinye sɔ kplii le eƒe tsitretsitsiɖenuŋu ƒe ŋukpe me,
esime nɔviŋutsu wɔ aʋa ɖe nɔviŋutsu ŋu, eye fofo tsitre ɖe vi ŋu. Ele
be woade dzesim le eƒe ŋukpe me, nenema ke abe alesi wode dzesim
le eƒe ŋutikɔkɔe me ene. Ema nye nyateƒe tututu.
160 Menɔ Wake Ƒukpo la dzi esime gbadagba mawo katã bu woƒe
agbe. Mekpɔ alesi wowɔe. Mekpɔ wo hafi woxɔ Wake Ƒukpo la.
Mekpe ɖe wo ŋu wodo aflaga ɖe dzi le Guam. Kakaɖedzitɔe.
161 Nusiwo katã wònye, kple nusiwo katã wòwɔ kpɔ, nusi katã
wònye fifia la, megblɔe dadatɔe be menye eƒe akpaa ɖe, elabena enye
dzidzɔ nam be menye Amerikatɔ. Miawo ya ɖe?
162 Be manye Kristotɔ la, ele be manɔ nenema ke. Aleluya! Ẽ, amegã.
Ne menye Kristotɔ la, ekema meɖe gbeƒã Nyanyuie la hena toklã
le ʋɔnudɔdrɔ̃ siwo gbɔna la ŋu, kpakple Noa. Ɛ,̃ amegã. Menye Eƒe
akpaa ɖe le afima, gbaɖegbe. Menye Mawu ƒe nunɔamesiwo ƒe akpaa
ɖe.
163 Menɔ anyi kple Mose le ŋuve bibi la gbɔ. Wokpɔm do goe tso
Egipte kpakple Mose. Medze gbedzimɔ, eye menɔ anyi kplii le ŋuve
bibi la gbɔ. Mese Eƒe gbe. Mekpɔ Eƒe ŋutikɔkɔe. Mekpɔ Dzo Lilikpo
la le ŋuve ma me le afima, wònɔ nu ƒom na Mose.
164 Menɔ anyi kplii le Ƒu Dzĩ la nu hafi wòʋu. Mekpɔ Dzo Lilikpo la
tɔ ɖe Sinai To la dzi. Meɖu mana le gbeadzi eye meno nu tso agakpe
si woƒo la me. Aleluya! (Nyemeganya be mexɔ ƒe blaatɔ̃ vɔ atɔ̃ fifi
laa o.) Amen. Ɛ,̃ amegã. Meɖu mana le gbeadzi, kple Hebriviawo le

afima gbaɖegbe le gbeadzi. Eye meno nu tso agakpe ma ɖeka ma si
woƒo la me.
165 Menɔ tsitre kple Yosua ŋdi ma esime wònɔ Yerixo ƒe gliwo kpɔm,
hekpɔ Amea ɖe le tsitre. Ehe eƒe yi ɖe go heƒu du yi ɖakpe Eyama,
egblɔ be, “Mía dzi Nèlea, alo Èle míaƒe futɔwo dzia?”
166 Egblɔ be, “Menye Aƒetɔ la ƒe aʋalɔgowo ƒe Aʋafia.” Mekpɔ Yosua
tsɔ eƒe yi ƒu gbe ɖe anyigba. Medze klo kple Yosua esime mede ta agu
ɖe Eŋku me, Aƒetɔ la ƒe Aʋafia si le Eƒe aʋalɔgo la ŋgɔ. Mekpɔ Yerixo
ƒe gliwo mu dze anyi gbloo, esime woku kpẽ la.
167 Mekpɔ Yosua, gblɔ be, “Ɣe, tɔ te. Eye, ɣleti, tɔ te ɖe Ajalon tame.
Migaʋã o.” Mekpɔ ɣe tɔ te, eye ɣleti gbe eƒe kekeli nana. Mekpɔ
nusiawo katã wodzɔ.
168 Menɔ anyi kple Daniel le dzatawo ƒe do me; kpakple Hebriviawo
le kpodzo bibi la me.
169 Menɔ anyi kple Eliya, le afima esime xexeame katã gbee, eye
Axab kple woƒe Izebelwo katã kple woƒe ɖa kpakpawo kple ŋkeke ma
ƒe nuwo katã, woƒe nusisiwo kple pawuɖawo, nusianu si xɔ hamea de
se. Menɔ tsitre kpakple Eliya, gblɔ be gbedasia le dzadzɛ hele kɔkɔe,
sɔ ɖe Mawu ƒe Nya dzi. Aleluya! Menɔ anyi kplii le Karmel To dzi
esime eya ɖeka tsi tre ɖe afima. Mekpɔe wòdo gbe ɖa eye dzo ge tso
dziƒo.

Menɔ anyi kple Dawid esime wòwu Goliat. Ŋutikɔkɔe na Mawu!
170 Enyo, ne menye Kristotɔ la, metsɔ ɖokuinye sɔ kple ame mawo
katã. Ele be manye eƒe akpaa ɖe. Ɛ,̃ amegã.

Megblɔ nya ɖi kple Yesaya le eƒe ŋkeke me.
171 Menɔ anyi kple Yohanes le Yordan nu esime wòkpɔ ahɔnɛ la wòɖi
va Edzi. Menɔ tsitre kple Yohanes le Yordan nu.
172 Mekpɔ Eyama wòyɔ dɔ dɔnɔwo; fɔ Lazaro ɖe tsitre; fɔ̃ Yairo ƒe
vinyɔnuvi la va agbe me ake, le esi wòku vɔ megbe. Mekpɔ eteƒe.
173 Metsɔ ɖokuinye sɔ Kplii le Eƒe ku me. Meku Kplii esime Wòku
le Kalvaria, eye megafɔ Kpakplii ake le Ista ŋdi, le Eƒe tsitretsitsi
ƒe ŋusẽ me. Menye esia ƒe ɖasefo fiẽ sia. Meku Kplii le Kalvaria,
mefɔ Kplii le Ista dzi. Aleluya! Be manye Eƒe akpaa ɖe la, ele be
woade dzesim Kpakplii. Metsɔ ɖokuinye sɔ Kplii le Eƒe ku me. Metsɔ
ɖokuinye sɔ Kplii le Eƒe fukpekpe me. Metsɔ ɖokuinye sɔ Kplii esime
kɔmahatsɔŋkɔwo gbe Eyama. Metsɔ ɖokuinye sɔ Kplii esime wonyã
Eyama do goe le gbedoxɔ me, esime wodi be yewoatsɔe ƒu gbe, aɖe
asi le Eŋu. Menɔ anyi Kplii le afima. Menɔ anyi Kplii le Eƒe ku me,
mefɔ Kpakplii le tsitretsitsi me.

174 Eye menɔ anyi kple ame alafa ɖeka blaeveawo esime wolia yi
dziƒoxɔa me. Ɛ,̃ amegã. Mekpɔ eteƒe esime ya sesẽ ma ƒo tso Dziƒo.
Meƒo nu kple gbegbɔgblɔwo kple amesiwo wosi ami na le Pentekoste
Ŋkekea dzi. Aleluya! Menɔ afima elabena metsɔ ɖokuinye sɔ Kplii.
Ŋutikɔkɔe na Mawu! Ele teƒe. Meɖe gbeƒã kple Petro, le Dɔwɔwɔwo
2 me. Oo, meɖe gbeƒã kplii le afima.
175 Meɖe gbeƒã kple Paulo le Mars Togbe la dzi, le nyahelawo ŋku
me. Ɛ,̃ amegã. Ele be manɔe.
176 Menɔ kple Yohanes le Patmos ƒukpo la dzi. Mekpɔ ŋutega
kuɖe Eƒe Vava la ŋu. Mele…Me—mekpɔ Luther, Menɔ anyi kplii le
nudzadzraɖoɣi la.

Menɔ anyi kple Wesley.
177 Ke azɔ mele afisia le Yuma, Arizona. Aleluya! Metsɔ ɖokuinye
sɔ, fiẽ sia, le Stardust Amedzrodzeƒe afisia, kple ame hatsotso aɖe si
xɔ numa ke dzi se. “Ke azɔ míenɔ anyi ɖedu le Dziƒo nutowo me le
Kristo Yesu me.” Aleluya! Mele mɔ kpɔm na Eƒe Vava le ŋutikɔkɔe
me, ŋkeke siawo dometɔ ɖeka. Woatsɔm sɔ Kplii!

Elɔm̃, le agbe me; Eɖem, to ku me;
Woɖii, Etsɔ nye nuvɔw̃o yi ɖa boo;
Efɔ, Hetso afia nam femaxee tegbee:
Gbeɖeka Agatrɔ va—oo, ŋkeke dzeani!

178 Azɔ wode dzesim le Gbɔgbɔ Kɔkɔe ƒe nyɔnyrɔ̃ me; menye nane si
le mɔdodo dzi afisia o, nane si nɔ anyi ƒe blaene va yi o. Ele asinye fifi
laa, Mawu ƒe ŋutikɔkɔe kple ŋusẽ, si tso nuvɔw̃o tsɔtsɔke me. Mekpɔ
Eyama wòyɔ dɔ dɔnɔwo, ʋu ŋku na ŋkuagbãtɔwo, kpɔ alesi Wògblɔ
nuwo ɖi, xlẽ amewo ƒe dzimenyawo. Metsɔ ɖokuinye sɔ Kplii le Eƒe
subɔsubɔdɔ me le ŋkeke sia me. Ŋutikɔkɔe na Mawu! Metsɔ ɖokuinye
sɔ Kplii, hena gaɖeɖe le ŋkeke mamlɛ sia me. Meka ɖe dzi be menye
Ŋugbetɔ gã ma si gbɔna ŋkeke siawo dometɔ ɖeka la menɔla.
179 Meka nusi xexeame agblɔ o, woate ŋu ayɔ mí be “takukutɔwo,
aɖaʋatɔwo, alo Belzebubwo, alo kɔmamãtɔwo,” ɖesiaɖe si wodi la.
Medi kokoko be matsɔ ɖokuinye asɔ kple hatsotso ma. Mekpɔtɔ le
afima. Mele afima. Wodzim ɖe afima. Medi be manɔ afima. Manɔ
afima ɖaa, elabena Mawu dam ɖe afima. Meli. Medzo le nye hamea
me, be mava de dzesi ɖokuinye kple mimlila kɔkɔewo ƒe hatsotso
aɖe. Mele wo me. Metsɔ ɖokuinye sɔ kpli wo.

Wogblɔ be, “Billy, wò tagbɔ gblẽ.”
180 Ðewohĩ megblẽ, gake mekpɔ Kristo ƒe susu. Mekpɔ Eƒe Nya la,
hekpɔ Eƒe Anyinɔnɔ, mekpɔ bena Enye eyama ke etsɔ, egbe, yi ɖe
mavɔmavɔ me!…meka nusi amea ɖe susu kuɖe eŋu o. Nyee nye si.
Nyee nye amesi wòle be mawɔ nye dzesidede la. Metsɔ ɖokuinye sɔ

Kplii, kple Mawu ƒe Nya. Egblɔ be, “Dzesi siawo lakplɔ amesiwo xɔe
se la ɖo.” Dzi dzɔm be metsɔ ɖokuinye sɔ kple esia. Ɛ,̃ amegã.
181 Ènyaa, kasaŋkuƒola nufiala tsitsi aɖe, gbeɖeka, miese ŋutinya la,
wotsɔ kasaŋku xoxoe aɖe si woƒo asi na, wodi be yewoadzrae, gake
amea ɖeke medi be yeaƒlee o. Wogblɔ be, “Amekae ana dɔlla ɖeka?
Amekae ana dɔlla ɖeka kple afã?” Mlɔeba la, “Eyi ɖeka, eyi eve, dɔlla
ɖeka kple afã.”
182 Mlɔeba la ŋutsu tsitsi taƒowɔ aɖe tso le ameha la me va. Minya
ŋutinya la. Etsɔe, gblɔ be, “Ago makpɔe ɖa.” Esi ami aɖe ɖe eƒe dati
ŋu, heƒoe zi evea ɖewo. Amewo de asi avi fafa me. Aɖatsiwo de asi
sisi me le woƒe ŋkuwo me, nenema.
183 Eye esi wowɔe la, nudzrala la gatsɔe ake, gblɔ be, “Amekae ana
asi nɛ,” egblɔ be, “dɔlla akpe ɖeka, akpe eve, akpe atɔ?̃”
184 Nukae nye vovototo la? Nufiala, amesi nyae, amesi wɔe la, enya
alesi wòaɖe nusi le eme la tso eme.
185 Eye zi alesi míanɔ agbagba dzem be míakplɔ míaƒe hamewo do
goe le dzixɔsewo kple kɔmahatsɔŋkɔwo me la, míele ewɔ ge gbeɖe o.
Mina be Ameƒomea ƒe Wɔla Gã, Amesi wɔ ame ɖe Eya Ŋutɔ ƒe nɔnɔme
nu, Amesi le Ŋugbetɔ aɖe wɔm na Eɖokui na nu ɖeka ma la, mina be
Eƒe Gbɔgbɔ Kɔkɔe ƒe dati la naƒo Nya sia le wò dzi me zi ɖeka kpɔ, eye
ema anye míaƒe kpɔɖeŋu nyuitɔ wu. Meka hame gã nenie me miayi
o, kple ŋkɔ nenie le agbalẽ la me o la, ema ana nu geɖe wu na Yesu
Kristo tsɔwu hamewo katã, kple kɔmahatsɔŋkɔwo, kple dzixɔsewo,
kple xexeame hamewo, kple ɖoɖowɔhawo, le xexeame katã.
186 Ele Ŋugbetɔ aɖe wɔm. Ɛ,̃ amegã. Ele nuwo kpam le eŋu fifia, le
xexeame lãm ƒu gbe le eŋu. Oo, hame-ɖoɖo, kple dzixɔsewo, kple
kɔmahatsɔŋkɔwo, kple nuɖoanyiwo, ele be woakpa emawo katã ɖa
le Hamea ŋu; woƒe gotanuwɔwɔ susu, woƒe ɖekematsɔleme, woƒe
nufiafiawo kple nuwo. Mitrɔ va ne miana be Nufiala natsɔ dati. Mina
Nufiala la natsɔ mi ɖe Eƒe asiwo me, aƒo Nya la, agblɔ be, “Yesu Kristo
nye eyama ke etsɔ, egbe, yi ɖe mavɔmavɔ me.”
187 Gblɔ be, “Amen, Aƒetɔ. Na nɔnɔmem, mèm, wɔm, Aƒetɔ, be
manye nusi dze.” Ekema ema anye nusi to vovo.
188 Ekema, “Ne wokɔm ɖe dzi tso anyigba la, mahe amewo katã ava
Gbɔnye.” Ɛ,̃ amegã.
189 Ele mia kpam fifia, ele mia kpam kpɔtɔ be miasɔ kple Eƒe Nya la
ɖeɖeko, ele dzixɔsewo kple nufiafiawo katã kpakple nusianu, kpam
ɖa le mia ŋu, hele agbagba dzem be yeatrɔ kpɔ Ŋugbetɔ aɖe na Vi la,
taƒoɖaŋudɔ bubu, Nya la ƒe akpaa ɖe. Nya la.

190 Yesu mate ŋu axɔ teƒe ma o. Miɖo ŋku dzi esime woxlẽ nu
gbemagbe le agbalẽ la mea? Exlẽ nyagblɔɖi la ƒe akpa ɖe ko, hegblẽ
mamlɛa ɖi na nuwuŋkekeawo. Míawo wòle na be míaxɔ akpa ma.
191 Eyata, mikpɔea, Ekpae, edi be yeakpa Hame la, abe alesi Wòwɔe
na Vi la ene, abe alesi Wòwɔ na Ŋugbetɔ la kple Ŋugbetɔsrɔ̃ la ene.
Be nànye Eƒe Ŋugbetɔ la, ele be nànye Eƒe akpaa ɖe. Menye kredo
ƒe akpaa ɖe o, menye hamea ƒe akpaa ɖe o, menye kɔmahatsɔŋkɔ ƒe
akpaa ɖe o, ke boŋ Eƒe akpaa ɖe. Ne wokpae ɖe nɔnɔme bubu ɖesiaɖe
ƒomevi me la, madze dzi o. Ele be woakpa wò le Nya la me. Woakpa
xexeame ɖa le mewò, eye wòasusɔ Nya la ɖeɖeko be wòanɔ agbe le
mewò.
192 Aɖaŋunukpala gã la le kakam ɖe dziwò, ne èlɔ̃ faa be yeatɔ te
eye nàtsɔ ɖokuiwò ana woakpa ɖe Eƒe biabia siwo Eƒe Nya bia la
ƒe nɔnɔme nu. “Le ŋkeke mamleawo me la Matrɔ Nye Gbɔgbɔ akɔ
ɖe ŋutilãwo katã dzi. Miaƒe ŋutsuviwo kple nyɔnuviwo agblɔ nya
ɖi.” Kristo enye Nya si va zu ŋutilã ƒe Taƒoɖaŋudɔ si wode dzesie la.
Wobia tso asiwò be nàde dzesi ɖokuiwò le Eyama me, kple Nya ma
ke, ale be nànye taƒoɖaŋudɔ na Ŋugbetɔ la.
193 Azɔ, nɔviwo, Taƒoɖaŋudɔ aɖe nɔ Mawu si ɣemaɣi, si wòtsɔ fia
xexeame, fifia hã Edi taƒoɖaŋudɔ aɖe na egbeŋkekea. Ɖe nàlɔã? Ɖe
èsɔ gbea, xɔñye Kristotɔ? Ɖe èka ɖe dzi vavã be wò agbe le ɖeɖem ɖe
go fia ŋutɔ na Kristoa, meka nusi xexeame agblɔ oa? Wogblɔ be, “Wò
tagbɔ gblẽ. Èdze aɖaʋa. Èyi ɖaɖo mimlila kɔkɔewo ƒe ha ma me.”
Mègatsɔ susu da ɖe ema dzi o.
194 Ne mèkpɔ ɖeɖe vavã, hele Ŋutilã ma me, eye Mawu ƒe Nya le
mewò hele Eɖokui ɖem ɖe go fia, eye Kristo ƒe Agbe le ɖeɖem ɖe go
fia to mewò o la; nɔviŋutsu, nɔvinyɔnu, mègatsɔe hodzoe o. Nyemetsɔ
le eme na nusi ènye o, numetoto si tɔgbe ewɔ o, na be Nya ma naɖe
ɖe go fia to mewò gbesiagbe, elabena Mawu, le ŋkeke mamlɛ siawo
me, le Ŋugbetɔ aɖe tam na Ye ŋutɔ Via, Yesu Kristo.

Mina míabɔbɔ míaƒe tawo.
195 Fofo Dziƒoʋĩtɔ Lɔlɔã, le mɔ klitso gbegbe le ameha nyanu aɖe ŋku
me. Nye sukudede sɔ gbɔ-…mesɔ gbɔ o, Aƒetɔ. Mele gbe dom ɖa be
Gbɔgbɔ Kɔkɔe gã la nana nya siawo naɖo tsi ɖe amewo ƒe dzi me, ale
be woakpɔ nusi medi be magblɔ, ne womate ŋu ase egɔme le mɔ si
dzi metsɔ dzã nuawoe me o la, Aƒetɔ. Gake, le nye dzi me la, me—
mekpɔ nusi Èle—nusi Èle didim be yeawɔ.
196 Mexɔe se, Fofo, be ele be Ŋugbetɔ la nanye Ŋugbetɔsrɔ̃ la ƒe akpaa
ɖe. Ele be wòanɔ tututu abe Ŋugbetɔsrɔ̃ la ene, elabena enye Eƒe
akpaa ɖe. Mate ŋu gbeɖe, gbeɖe anye Eƒe Ŋugbetɔ o vaseɖe esime

wòatrɔ zu Eƒe akpaa ɖe. Eye emae nye Nya la ƒe akpaa ɖe, egbe, si
gblɔ be Enye eyama ke etsɔ, egbe, yi ɖe mavɔmavɔ me.
197 Bliku si nɔ agbe le anyigba me kpɔ, eye wòge dze anyigba me,
hegatsi tre ɖe nuku si yi anyigba me la ƒe nɔnɔme nu. Eye, Aƒetɔ, le
Pentekoste Ŋkekea dzi la Hame gã aɖe do go. Afima luku bubu va,
be woatsɔe awɔ Ŋugbetɔsrɔ̃ kple Ŋugbetɔ na ŋkeke mamlɛa.
198 Míekpɔ bena, ege ɖe to me, na Eyama, ƒe akpe ɖeka sɔŋ. Tso
Nikea takpekpea dzi la, emlɔ anyigba me nɔ vovom.
199 Nyahelawo ŋlɔ agbalẽ bena, Mawu Ɖoɖoezila La, “Si aɖe mɔ be
ɖevi suewo naku, eye dzatawo nawu wo, eye woatɔ dzo wo. Eye
dzefefedzɔlawo wɔ fu Kristotɔwo, hetɔ dzo wo le nake dzi.” Ne ɖeko
gbɔgbɔme nugɔmesese su ŋutsu ma si la!
200 Ele be lu ma nanyunyɔ̃ ɖe anyigba me, gake egamie ake, menye
ɖe nusi wònye hafi yi to la ƒe nɔnɔme o. Eyi to le lu ƒe nɔnɔme nu,
gake, esi wòmie la, eto aŋgba aɖewo, abe lu fẽ si mie gbɔna ene.
201 Mlɔeba la eyi dzi hetsi, tso Luther dzi ɖo Zwingli dzi, heɖiɖi ʋuu,
eye mlɔeba la eva ɖo ahadza dzi. Etrɔ eɖokui le Wesley ƒe ŋkekewo
me. Eɖi lu la vie, eye eɖi lu la ɖe dzi vie wu, ke egaɖii ɖe dzi wu alesi
aŋgbawo ɖie. Etrɔ gbɔna ɖe eɖokui gbɔ ake.
202 Emegbe míekpɔ be, eva to, nuku aɖe, si ɖi ŋutɔŋutɔa kloe. Eye
ne ɖeko miake tsro ma la, miakpɔ be luku gbãtɔ ma la ku mele eme
kura o, tsro ko wònye, aŋgba aɖe. Aƒetɔ, Pentekoste ƒe nyɔnyɔ̃ gã si
do go yi la, ele be wòanɔ nenema, Aƒetɔ, be wòakpɔ Lu la ta ne eva.
Alo la teƒea ɖeke menɔ anyi Nɛ wòayi o.
203 Azɔ, Fofo, míenya bena míetsɔ nuwo katã le dzɔdzɔmea nu,
elabena Wòe wɔ dzɔdzɔme la. Èxɔ anyigba ƒle: to alesi Ènyrɔẽ, le
Noa ƒe ŋkekewo me la me, le eƒe gbeƒãɖeɖe megbe; Èdza Vi la ƒe
Ʋu ɖe anyigba dzi, be nàkɔ eŋu na Ɖokuiwò; eye le agbenɔɣi gã si
gbɔna me, le nuwowɔwɔyeye me la, Èle efiã ge kple dzo, be woafia
xexeamenuwo katã. Abe alesi Èwɔnɛ na Kristotɔ ene, Èɖenɛ: nyrɔñɛ;
kɔa eŋu; emegbe nagbugbɔe wɔe yeye tso xexeame gbɔ, ahaxɔee abe
Tɔwò ene, esi nàtsɔ Gbɔgbɔ Kɔkɔe de eme.
204 Míenya bena lu sia to nɔnɔme ma ke me. Dzɔdzɔmea katã wɔa dɔ
nenema. Azɔ, Aƒetɔ, esime míekpɔ tsro la azɔ le tetem ɖa le Nukua
ŋu, hekplɔ xexeame ɖo la, Oo Mawu, na be nuku mawo na…Ele
be tsro la—la nate ɖa, ale be nukua nate ŋu age ɖe Vi la Ŋku me.
Mele nuŋẽtasiaɖam la ŋkɔ sem gbɔna, Aƒetɔ. Magadidi o. Eye emegbe
dziƒoxɔliamɔ̃ gã la akɔ Eƒe Ŋugbetɔ la yi ŋutikɔkɔe me, le Mawu Ŋku
me.
205 Mele gbe dom ɖa, Fofo, be Nàyra mía dometɔ ɖesiaɖe. Na míaɖo
ŋku dzi, Aƒetɔ, bena esia nye míaƒe gomekpɔkpɔ. Ate ŋu anye be ɖeke

magasu mía si le etsɔme o. Egbe enye míaƒe gomekpɔkpɔ. “Egbe, le
ɣeyiɣi didia ɖe megbe, ne èse Eƒe Gbe la, mègasẽ wò dzime o.” Aƒetɔ
Mawu, nyemenya amesiawo o. Ne ɖe le afisia, si nusia ʋe te do la,
na wòava me fiẽ sia be Mawu ƒe blibonyenye nasu wo si, eye woayɔ
fũ kple Gbɔgbɔ Kɔkɔe. Na wòava me dzro, Fofo.
206 Azɔ esi míaƒe tawo le to, míaƒe dziwo hã, bɔbɔ ɖe anyi la.
Xɔñyewo, taflatse be melã nye gbedeasi la kpokpokpo. Me—mele gbe
dom ɖa be Mawu natsɔ nusi medi be magblɔ la afia mi. Azɔ, ne…
Nyemedi be amea ɖeke nanɔ nu kpɔm o. Mide ta to ko. Nyeme…
Ameka ke nènye la, ne mèka ɖe edzi be wò agbe…
207 Azɔ, mikpɔea, ɖoƒe mawo dometɔ ɖesiaɖe la, nuka wowɔ? Woyi
ɖe ɖoɖowɔha aɖe me. Nuka Wòwɔ? Gbɔgbɔ la dzo, yi bubu me. Kasia
Luther wɔ ɖoɖo ko la; Edzo yi ɖe Wesley me enumake. Wesley wɔ
ɖoɖo; Eyi ɖe Pentekoste me enumake. Pentekoste wɔ ɖoɖo; afika yim
Wòle? Tututu abe Dzo Lilikpo la ene, ɖeko wòyi dzi le zɔ ɖem.
208 Eye amea ɖewo hã, gblɔna bena, “Menye Pentekostetɔ.” Enyo
ŋutɔ. “Menye Luterantɔ.” Ema sɔ gbe. Naneke metsi tre ɖe eŋu o.
209 Gake, xɔñye, xɔñye, Lu la gale zɔ ɖem. Míekpɔ nyɔnyɔ̃ gãtɔwo
dometɔ ɖeka. E—Enɔa anyi eteƒe didi, blemaŋutinya fia be ƒe etɔ̃
ko nyɔnyɔ̃ aɖe nɔa anyi. Esia ya xɔ ƒe wuiatɔ,̃ alo awu hã, dɔyɔyɔ
takpekpe gãwo, gake efa keŋ azɔ. Mikpɔa! Nyɔnyɔ̃ ɖesiaɖe dzina
ɖoɖowɔhaa ɖe si dzea eyome kokoko. Nukaŋuti esia ya mewɔe o?
Nɔviawo ƒe hatsotso suea ɖe dze egɔme, le afiaɖe le afisia, si woyɔ be
Kele Tsi, womede afiaɖeke o; ekpɔ gege enumake. Nukaŋutie? Enye
Lu ƒe agbenɔɣi, xɔñyewo. Enye Lu la. Subɔsubɔdɔ aɖe le anyigba dzi
si le pɛpɛpɛ abe esi ge ɖe anyigba me tsã le gɔmedzedzea me ene,
pentekoste ƒe numetoto vavã.
210 Hamewo le ɖoɖo wɔm. Eye ɖeka le agbagba dzem be yeatu xɔ gã
wu evelia, eye yeakpɔ hamevi geɖe wu kple nuwo keŋ, ɖoɖowɔhawo,
ʋẽʋẽʋẽ. Míekpɔe nenema. Menye pentekostetɔ. Míekpɔ alesi wole
tetem ɖa. Gake nukae? Ele be wòawɔ nenema, ale be—be Vi la nate
ŋu aɖo Nukua gbɔ. Ne ɖe menɔ afima, gbã o la, ne ɖe tsro aɖeke
menɔ eŋu o la, teƒea ɖeke manɔ anyi nɛ wòayi o. Mawu wɔe wònye
tsro, mikpɔea, abe bli ene, abe lu ene, abe nu bubu ɖesiaɖe si me ku
le ene. Azɔ, mikpɔea, ɖoɖowɔha aɖeke medze egɔme le esia megbe
o. Nukaŋutie? Ɣeyiɣi megali na ɖeke o. Míeɖo nuwuwu.
211 Eye ne mèle afisi tututu dze be nànɔ o, eye nàgblɔ be, “Nɔviŋutsu
Branham, ne Mawu aɖo to wò gbedodoɖa ɖe dɔnɔwo ta la, eye
mese nusi Aƒetɔ la wɔ hena ŋuɖoɖo gbedodoɖa…” Eye miese be ame
bubuwo le xexeame egbe, le gbe dom ɖa. Miagblɔ be, “Me…Ɖe nàlɔ̃
ado gbe ɖa ɖe tanye, be maxɔ numetoto ma, Nɔviŋutsu Branham?

Ate ŋu anye be nyemagakpɔ mi ake gbeɖe o.” Ɖewohĩ nyemagakpɔ
mi gbeɖe o. “Gake do gbe ɖa be manɔ afima. Nyemese le menye be
mava nɔ afima fifia o. Gake medi tso gbɔwò be nàdo gbe ɖa ɖe tanye,
bena manɔe.”
212 Azɔ, amesiame nebɔbɔ ta. Mikɔ asi yi dzi, ɖe miawɔea? Aƒetɔ
nayra wò, nayra wò, kple wò. Mawu nayra mi. Le ame hatsotso sia
me, mesusu be, ɖewohĩ, asi blaatɔ,̃ alo blaadre vɔ atɔã ɖewo le dzi.
213 Azɔ, Yesu Lɔlɔã, Wòe nye ʋɔnudrɔl̃a la. Osɔfowo ko míenye. Mele
gbe dom ɖa, Mawu Lɔlɔã. Eye—eye ne mekpɔ amenuveve le Ŋkuwò
me la, ɖo nye gbedodoɖa ŋu. Èkpɔ asi ɖesiaɖe si yi dzi. Ènya nusi le
woƒe dzi me. Míexɔe se be woɖo wo ɖi na Agbe. Eye Satana, tututu
abe le Adam ƒe ŋkekewo me ene la, ele agbagba dzem be yeaxe mɔ
na taƒoɖaŋudɔ ma ƒe vava. Na be woatɔ te fiẽ sia. Na be Yesu Kristo
ƒe Ʋu naxe mɔ nɛ, eye na be woado abe taƒoɖaŋudɔ ene na Mawu.
Na wòava me dzro, Fofo.
214 Na woatsɔ wo ɖokuiwo asɔ kple Kristo ƒe Nya la. Egblɔ be,
“Ne womegbugbɔ ame gadzi o la…” Na woaxɔ gbugbɔgadzi ƒe
numetoto ma. Na be woaxɔ Gbɔgbɔ Kɔkɔe ƒe nyɔnyrɔ,̃ yeyewɔwɔ tso
xexeamenuwo katã me. Womegadi esia o, Aƒetɔ. Klɔ xexeame ɖa le
wo ŋu, eye nàtsɔ wo atu tsitre abe taƒoɖaŋudɔ ene le amewo ŋkume.
Na wòava me dzro, Aƒetɔ, bena Nadzɔ dzi le abɔa me ƒe agbenɔɣi
sia me le ŋkeke mamleawo me le afisia, be nàtsɔ Wò taƒoɖaŋudɔ atu
tsitre sie nye ŋutsuwo kple nyɔnuwo, ŋutsuviwo kple nyɔnuviwo,
siwo lé woƒe asi. Na wòava me dzro, Aƒetɔ.
215 Yra nyɔnyɔ̃ sia si le edzi yim le dua me. Oo Mawu, mele gbe dom
ɖa be ŋutsu kple nyɔnu ɖesiaɖe, si te ɖe eŋu la, nava srã nyɔnyɔ̃ ma
kpɔ. Eye na be wo dometɔ ɖesiaɖe nayɔ fũ kple Gbɔgbɔ Kɔkɔe la, eye
na be gbaɖegbe ƒe nyɔnyɔ̃ aɖe nakplɔ nu to du sue sia me le afisia,
ale gbegbe be amewo natso afisiafi ava. Na wòava me dzro, Aƒetɔ.
Na mí nusiawo, Fofo, elabena míebiae le Yesu ƒe Ŋkɔ me. Amen.
216 Melɔ̃ Nɛ. Melɔ̃ Nɛ. Ɖe mielɔ̃ Nɛa? Minyaa, Paulo gblɔ be, “Ne
madzi ha la, madzi ha le Gbɔgbɔ me.” Mele ɖokuinye biam se. Mele
adzɔge boo le hadzila gbɔ. Gake mabia ko be, ɖedu la, ɖe míate ŋu
ato ha ma ɖa oa, Melɔ̃ Nɛ. Ɖe nàlɔ̃ ana gbeɖiɖi la mía, nɔvinyɔnu?
“Elabena Etrem lɔlɔ.̃” Misee. Ame nenie nyae? Mina míakpɔ miaƒe…
Enye nye ha xoxoawo dometɔ ɖeka. Melɔña edzidzi. Esɔ gbe.
217 Azɔ mina míabɔbɔ míaƒe tawo dzaa ko eye míamiã míaƒe ŋkuwo,
eye míadzi azɔ, Melɔ̃ Nɛ.

Melɔ̃ Nɛ, melɔ̃ Nɛ
Labe Etrem lɔlɔ̃
Exe nye ɖeɖekpɔkpɔ fe

Le Kalvaria.
218 Mina míadzii ɖe gbe me. Gbeɖeka anyieʋɔwo adze le dziŋgɔli
me. Kpẽ ƒe gbe aɖi. Amesiwo ku le Kristo me la woatsi tre. Oo, aleke
míadi Esiae ɣemaɣi!

Exe nye ɖeɖekpɔkpɔ fe
Le Kalvaria.

219 Afimae Wòtrɔ zu Taƒoɖaŋudɔ le na mí.
220 Miɖo ŋku edzi ko be, taƒoɖaŋudɔwo katã, hafi woate ŋu atsɔ wo
ade nu xɔŋkɔwo ƒe xɔgã me gbeɖe la, ele be woato woƒe nyahelawo
ƒe xɔgã me, gbã. Ele be nyahelawo nakpɔ be woate ŋu ahe nya ɖe
eŋu mahã. Gake ne enɔ te ɖe nyahehewo nu la, ekema woatsɔe
yi nuxɔŋkɔwo ƒe xɔgã me. Mawu ƒe Vi la to nyahehewo me le
ɖoɖowɔha ɖesiaɖe gbɔ, kɔmahatsɔŋkɔ ɖesiaɖe, gɔ̃ hã be Pilato gblɔ
be, “Nyemekpɔ vodada le eŋu o.” Yuda gblɔ be, “Mede Ʋu maɖifɔ
asi.”
221 Tete Mawu fɔ Eyama ɖe tsitre, eye Wòkui ɖe nu xɔŋkɔwo ƒe xɔgã
gãtɔ la me egbe, le Mawu ƒe nuɖusi me, wòle nya xɔm ɖe akɔ. Ðe
mèdi be yeayi Egbɔ le afima oa? Ɖe mèdi be yeakpɔ gome le eme oa?
Àte ŋui. Wokpe wò be nànyee. Esime míele ha sia dzim la, nukaŋuti
màgblɔe Kplii ko azɔ o mahã.

…etrem lɔlɔ̃
Exe nye ɖeɖekpɔkpɔ fe
Le Kalvaria.

222 Esime míagadzii ake la, medi be nana asi amea ɖe le kplɔ̃ la ƒe
akpa kemɛa azɔ. Agblɔ be, “Mawu nayra wò, xɔñye Kristotɔ. Mawu
nayra wò. Do gbe ɖa ɖe tanye.” Mia dometɔ ɖesiaɖe nawɔ nenema
azɔ, esime míegale esia dzim ake.

Melɔ…̃(Do gbe ɖa ɖe tanye. Do gbe ɖa ɖe
tanye.)…lɔ̃ Nɛ

Labe E…
223 Ele teƒe, na asi, nàgblɔ be, “Do gbe ɖa ɖe tanye.” Mi katã mido
gbe ɖa ɖe tanye. Medi be manɔ afima, vevie ŋutɔ.

Exe nye ɖeɖekpɔkpɔ fe
Le Kalvaria.

224 Azɔ mina míabɔbɔ míaƒe tawo amiã míaƒe ŋkuwo, eye míakɔ
míaƒe asiwo ɖe dzi adzii na Eyama azɔ.

Me…(O Mawu!) Melɔ̃ Nɛ
Labe Etrem lɔlɔ̃
Exe nye ɖeɖekpɔkpɔ fe
Le Kalvaria.

Kpɔ wò Taƒoɖaŋudɔ si wohe ɖe afima ɖa.
225 Aɖaŋunukpala Gã, Mawu gã Si wɔ ame la, hemèe ɖe Wò ŋutɔ
ƒe nɔnɔme nu, Mele gbe dom ɖa na Wò, Aƒetɔ, be Nàxɔ mí fiẽ sia.
Esia nanye ŋkuɖodzizã aɖe dzro, si dzi míaɖo ŋkui vavã, bena,
le zã sia me, Aƒetɔ, zã sia me, le Stardust Motel afisia tututu, lɔ̃
Nàmè amewo ɖe Mawu viwo ƒe nɔnɔme nu. Na wòava me dzro,
Aƒetɔ. Aɖaŋunukpala Gã la, Wò Ɖeka koe ate ŋu awɔe. Tsɔ Wò Nya,
Aƒetɔ, namè Esia ɖe mí katã míaƒe dziwo me, ale be míanye Wò
taƒoɖaŋudɔwo le ŋkeke mamleawo me, eye woayɔ mí be Kristo ƒe
Ŋugbetɔ. Ŋutsu bubuwo ate ŋu akpɔ be nu ŋutɔŋutɔ kple dzidzɔ
gbegbe le agbenɔnɔ na Eyama me.
226 Aƒetɔ, le egbe sia, si ke gɔ̃ míaƒe hamewo, wobu woƒe
moveviɖoɖo. Wome…Ewɔ sigbe nua zu, edzo yi Hollywood me
keŋkeŋ, Aƒetɔ, nukae dzɔ? Wodze nu—nu dadzo aɖe yome le esi wòle
be wòklẽ. Míenya bena xexeame daa dzo kple xexeame-izmwo. Gake
Nyanyuie la klẽna kple lɔlɔ̃ kpakple Kristo. Na wòava me dzro, Aƒetɔ,
bena míadzo ɖa le xexeame ƒe dzodadawo gbɔ, age ɖe Kristo ƒe keklẽ
me.
227 Tɔwòwo wonye, Aƒetɔ. Èƒle wo. Wò…Wokɔ woƒe asi ɖe dzi,
fiẽ sia, wodi be yewoanyee. Azɔ, Fofo, me…Ne mate ŋui la, mawɔ
wo nenema, gake nyemate ŋui o. Gake meka ɖe Dziwò. Ègblɔ be,
“Amesi va Gbɔnye la Nyematsɔe aƒu gbe o. Amesi le Nye Nyawo sem
eye wòxɔ Amesi Dɔm ɖa la dzi se la, Agbe mavɔ le esi, eye mava
Ʋɔnudɔdrɔ̃ me o la,” menye awɔ eɖokui xɔsetɔ azɔ o, Aƒetɔ, ke boŋ
axɔe se, “eto ku me yi Agbe me.” Na wòava me dzro, Fofo. Tɔwòwo
wonye, le Yesu Kristo ƒe Ŋkɔ me. Amen.
228 Milɔ̃ Nɛa? Ɖe Mewɔ nuku oa?
229 Na gbeɖiɖi la mí, alo hagbe aɖe le afima, nɔvinyɔnu, Nukunu,
Nukunu.

Mielɔã hadzidzia? Mele ɣeyiɣi xɔm akpaa?
230 Melɔña subɔsubɔ. Miawo ya ɖe? Gbedeasi sue, ɖaɖɛ aɖe abe esia
ene la, nyeme…Minyaa, meléa fui be madzã ame, gake, ele be nà—
nàƒo gatagbadzɛ la ɖe eme, be wòalé nu. Minya nusi medi be magblɔ.
Ɛ̃ ɖe. Ele be nàƒoe wòata azɔ. Ke mikpɔea?
231 Mielɔña hadzidzi ma? “Nukunu nukunu, ye Yesu nye nam.”
Mienyaea?

Nukunu, nukunu, ye Yesu nye nam,
Đaŋɖela, Ŋutifafa-Fia, Mawu Ŋusẽtɔ Ye;
Eva ɖem, kpɔa tanye tso vɔ̃ kple ŋukpe me,
Nukunu nye nye Ɖela, woakafu Eƒe Ŋkɔ!

Tsã mebu, wokpɔm azɔ, ɖem tso fɔbubu me,
Yesu na ablɔɖem kpakple xɔxɔ blibo;
Eva ɖem, kpɔa tanye tso vɔ̃ kple ŋukpe me,
Nukunu nye nye Ɖela, woakafu Eƒe Ŋkɔ!

Amesiame!
Nukunu, nukunu, ye Yesu nye nam,
Đaŋɖela, Ŋutifafa-Fia, Mawu Ŋusẽtɔ Ye;
Eva ɖem, kpɔa tanye tso vɔ̃ kple ŋukpe me,
Nukunu nye nye Ɖela, woakafu Eƒe Ŋkɔ!

232 Azɔ mina míagblɔ be, “Woakafu Aƒetɔ!” “Woakafu Aƒetɔ!” Ɖe
miese le mia ɖokui me be wogigli mia ŋu oa? Miese le lãme nyuiea?
Misubɔ Aƒetɔ. Enye nukunu.
233 Mawu nayra mi vaseɖe esi míagakpe. Matrɔ subɔsubɔ la ade asi
na nɔviŋutsu la azɔ, dzikplɔla. 

